
	1. ՀՀ հանրային ծառայությունները կարգավորող հանձնաժողով

	№ՄՄ/34.1-Ղ4-1/6685-2025

	1. Առաջարկվում է վերանայել «Էներգետիկայի մասին» օրենքի (այսուհետ՝ Օրենք) 4-րդ հոդվածի 1-ին մասում լրացվող՝ 12․2-րդ կետով սահմանվող  էներգիայի պահեստավորման երաշխիք հասկացությունը, հաշվի առնելով, որ այն ամբողջությամբ չի արտացոլում հասկացության իրական բովանդակությունը։ Մասնավորապես` առաջարկվում է հասկացությունը ամրագրելէներգիայի պահեստավորման ծառայության գնման երաշխիք ձևակերպմամբ, հաշվի առնելով, որ ըստ էության երաշխավորվում է էներգիայի պահեստավորման ծառայությունը պարտադիր ձեռք բերելը, ոչ թե էներգիայի պահեստավորման փաստը։




Նշված հասկացության համատեքստում պարզաբանման կարիք ունի նաև, թե ինչ եղանակով է որոշվելու լիցենզավորված անձի կողմից փաստացի պահեստավորված էներգիայի քանակությունը՝ հաշվի առնելով, որ պահեստավորված էլեկտրաէներգիան օրվա ընթացքում կարող է բազմակի առաքվել և կայանը կարող է կրկին պահեստավորել էներգիա։ 





Բացի այդ, անդրադառնալով ձեռքբերման երաշխիքի մասով նախատեսվող մնացած կարգավորումներին, հարկ է նշել, որ Նախագծի 15-րդ կետով Օրենքում լրացվող 35․1-ին հոդվածի 3-րդ մասում սահմանվել է, որ երաշխիքի շրջանակում մատուցվող պահեստավորման ծառայությունը ենթակա է գնման ամբողջությամբ, մինչդեռ նույն հոդվածի 4-րդ մասով սահմանվել է, որ պահեստավորման ծառայությունը մատուցվում է համակարգի օպերատորի կարգավարական հրահանգներին համապատասխան, իսկ մնացած բոլոր դեպքերում լիցենզավորված անձը կարող է շուկայի մասնակիցներին չկարգավորվող գներով մատուցել պահեստավորման ծառայություն։ Նշվածը չի համապատասխանում ինչպես հասկացություններով սահմանված՝ էներգիայի պահեստավորման գնման երաշխիքի կոնցեպտին, այնպես էլ Նախագծի շրջանակում նախատեսվող՝ գնման երաշխիք ունեցող անձի կարգավիճակին։

Հարկ է նշել նաև, որ Օրենքի 4-րդ հոդվածի 1-ին մասում լրացվող՝ 12․2-րդ կետի շրջանակում հստակ պարզ չի դառնում նաև, թե տվյալ դրույթում նշված՝ համակարգի օպերատորի կարգավարումը վերաբերում է պահեստավորման ծառայություն մատուցելու շրջանակում պահեստավորման համար էլեկտրական էներգիա ընդունելուն, թե պահեստավորված էներգիան հետագայում ցանց առաքելուն։  







Առաջարկվող կարգավորումների համատեքստում պարզբանման կարիք ունի նաև, թե արդյոք պետության կողմից պահեստավորող կայանների գործունեության խթանումը իրականացվելու է օրենքով սահմանված պահեստավորման ծառայության գնման երաշխիքի շրջանակում։ Եթե այո, ապա արդյոք հնարավոր է լինելու այդ երաշխիքը տրամադրել տարբեր պայմաններով, հաշվի առնելով  գործունեության աշխարհագրական վայրը, տեղանքը, առկա ենթակառուցվածքների առանձնահատկությունները և այլն։
	Ընդունվել է մասնակի։
ՀՀ քաղաքացիական օրենսգրքի համաձայն՝ «գնում» և «գնել» եզրույթները բնորոշ են առուվաճառքի պայմանագրերին, այսինքն գնվում է գույքը։ Էներգիայի պահեստավորման դեպքում չի ենթադրվում գույքի գնում, այն ծառայության մատուցում է, որի պարագայում մյուս կողմը, ըստ նույն օրենսգրքի տերմինաբանության, օգտվում է այդ ծառայությունից։ Հետևաբար, հասկացությունը վերախմբագրվել է նման կերպ․ «էներգիայի պահեստավորման ծառայությունից օգտվելու երաշխիք»։ Միաժամանակ, հիմք ընդունելով «Նորմատիվ իրավական ակտերի մասին» օրենքի 21-րդ հոդվածի 4-րդ մասը, սահմանվել է նաև դրա կրճատ տարբերակը՝ հասկացության նախնական ձևակերպմամբ։

Փաստացի պահեստավորված էներգիայի քանակությունը համարվում է այն էլեկտրաէներգիայի ընդհանուր ծավալը, որը համապատասխան հաշվարկային ժամանակահատվածում ցանցից ընդունվել է պահեստավորման կայանի կողմից պահեստավորման նպատակով՝ անկախ այդ էներգիայի հետագա առաքման կամ նույն ժամանակահատվածում կրկնակի պահեստավորման հանգամանքից, և որը հաստատվում է համապատասխան հաշվառման համակարգերի՝ հաշվառման տվյալներով։ 

Ընդունվել է։















Նախագծով ամրագրված՝ էներգիայի պահեստավորման հասկացության համաձայն՝ այն էլեկտրաէներգետիկական համակարգում արտադրված էլեկտրական էներգիայի վերջնական սպառման հետաձգումն է դրա արտադրման պահից ավելի ուշ պահի ... ։ Սպառումը (որը հետաձգվում է այս ծառայության միջոցով) ենթադրում է, որ կայանում պահեստավորված էլեկտրական էներգիան պետք է առաքվի ցանց, որպեսզի հնարավոր լինի այն բաշխել սպառողներին և ապահովել այդ էլեկտրական էներգիայի սպառումը։ Ուստի, էներգիայի պահեստավորումը, հետևաբար նաև դրա առնչությամբ կարգավարումը, վերաբերում է թե կայանում էլեկտրական էներգիա ընդունելուն, թե հետագայում այն ցանց առաքելուն։ 

Հաշվի առնելով, որ նախագծում առկա չէ օրենքով սահմանված էներգիայի պահեստավորման երաշխիքի տարբերակված կիրառման հնարավորություն, այն ենթակա է միատեսակ կիրառման բոլոր նման երաշխիք ունեցող անձանց նկատմամբ՝ անկախ մատնանշված հանգամանքներից, ինչպես, օրինակ, կիրառվում է օրենքով սահմանված էլեկտրական էներգիայի գնման երաշխիքը։ Միաժամանակ, հաշվի առնելով, որ համապատասխան լիցենզիաները կարող են տրամադրվել էներգետիկայի բնագավառում Կառավարության լիազորած մարմնի առաջարկով մրցութային ընթացակարգով և որոշակի չափաքանակներով, օրենքը չի սահմանափակում վերջինիս իրավասությունն անհրաժեշտության դեպքում առաջարկելու օրենքով սահմանված երաշխիքով լիցենզիաների հզորությունների չափաքանակներ միայն կոնկրետ աշխարհագրական վայրում նման գործունեությամբ զբաղվելու համար։
Քննարկվող գործունեությունը պետության կողմից կարող է խթանվել այլ, օրինակ՝ հարկային արտոնությունների միջոցով, կամ ՊՄԳ գործարքների միջոցով նաև այլ եղանակներով։

	2. Նախագծի 4-րդ հոդվածով Օրենքի 7-րդ հոդվածում կատարվող լրացման համատեքստում առաջարկվում է լրացում կատարել նաև նույն հոդվածի վերնագրում՝ Արտադրական բառից հետո լրացնելով կամ պահեստավորման բառերը:
	Ընդունվել է։

	3. Առաջարկվում է Նախագծի 5-րդ հոդվածում նախատեսված դեպքում բառերից հետո լրացնել իր կողմից սահմանված պայմաններով և կարգով իրականացվող բառերը՝ նախատեսելով հնարավորություն Հանձնաժողովի կողմից իրականացվող մրցույթի համար սահմանել դրա պայմանները և կարգը։ Նմանաբովանդակ լրացում առաջարկվում է կատարել նաև Օրենքում լրացվող 35․1-ին հոդվածի 5-րդ մասում:
	Ընդունվել է մասնակի։
Առաջարկվող լրացումը կատարվել է միայն նախագծի 5-րդ հոդվածում՝ իրավական ակտում կրկնություններից խուսափելու նպատակով՝ հիմք ընդունելով՝ «Նորմատիվ իրավական ակտերի մասին» օրենքի 13-րդ հոդվածի 8-րդ մասը։ 

	4. Պարզբանման կարիք ունի պահեստավորող կայանների կարգավորման ենթակա չլինելու համար սահմանված մինչև 1ՄՎտ հզորության չափի սահմանումը:
	Հաշվի առնելով, որ արևային կայանների դեպքում տարվա ապրիլ - հոկտեմբեր ամիսներին օրվա ցերեկային ժամերին արտադրված էլեկտրական էներգիայի ավելցուկն անհրաժեշտ է լինելու պահեստավորել առնվազն 6 ժամվա համար՝ երեկոյան ժամերին այն օգտագործելու նպատակով, ինչպես նաև այն հանգամանքը, որ մինչև 150 կՎտ կայանների դեպքում էլեկտրական էներգիայի արտադրության գործունեությունը չի լիցենզավորվում, համարժեքորեն առաջարկվում է չլիցենզավորել նաև մինչև 1ՄՎտ հզորությամբ կայանում էներգիայի պահեստավորման գործունեությունը։

	5. Անդրադառնալով Նախագծի 10-րդ հոդվածով նախատեսվող կարգավորումների շրջանակում ինչպես Հանձնաժողով ներկայացվող երաշխիքային գումարի չափի, այնպես էլ օրենքով նախատեսված դեպքերում դրա պետական բյուջե փոխանցվող չափի ավելացմանը, հարկ է նշել, որ հասկանալի չէ չափերի զգալի ավելացման նպատակը և դրա հիմնավորվածությունը՝ նկատի ունենալով նաև, որ դա կարող է էականորեն խոչընդոտել մրցակցային միջավայրի և ներդրումային նախաձեռնությունների զարգացմանը։ Հաշվի առնելով նշվածը՝ Հանձնաժողովն առաջարկում է լրացուցիչ քննարկման առարկա դարձնել երաշխիքների չափի նման բարձրացումը։
Ավելին՝ հաշվի առնելով, որ լիցենզավորման գործընթացում Հանձնաժողով  բանկային երաշխիքներ ներկայացնելու պահանջը նպատակ ունի ապահովել անձի կողմից լիցենզիայի որոշակի պայմանների պատշաճ կատարումը և արտադրության փուլ անցնելը, Հանձնաժողովն առաջարկում է քննարկման առարկա դարձնել մրցակցային պայմաններով գործունեության լիցենզիա ստանալու համար ներկայացվող հայտերի շրջանակում հայտատուներից երաշխիք պահանջելու նպատակահարմարությունը։



















































Միաժամանակ, Նախագծի 10-րդ հոդվածով փոփոխվող՝ Օրենքի 26-րդ հոդվածի 4-րդ մասում առաջարկվում է հստակ սահմանել, թե որ դեպքերում է որպես կայանի հզորություն դիտարկվում հաշվարկային հզորությունը և որ դեպքում՝ տեղակայված հզորությունը։
	Ընդունվել է մասնակի։
Օրենքով նախատեսված՝ երաշխիքին առնչվող  կարգավորումների փոփոխման նպատակը, ինչպես նշված է նախագծի հիմնավորմամբ, կազմակերպությունների կողմից իրական ներդրումների կատարման ապահովումն է և համապատասխան լիցենզիաների սպեկուլյատիվ ձեռքբերումն ու հետագայում դրանց՝ բարձր գնով օտարման գործելակերպի կանխումը։ 
Մասնավորապես, պրակտիկան ցույց է տվել, որ գործող կարգավորումների պայմաններում՝ լիցենզիայով ամրագրված կայանի կառուցման ժամանակահատվածի բազմակի ու շարունակաբար երկարաձգման հնարավորությունը, ինչպես նաև բավարար ֆինանսական պատասխանատվության մեխանիզմների բացակայությունը անձանց մոտ ձևավորում է խթան լիցենզիաները ստանալու և երկար ժամանակ պահելու՝ առանց դրանցով փաստացի գործունեություն իրականացնելու նպատակի, ինչը հանգեցնում է շուկայի «սառեցման», սահմանաչափերի արհեստական զբաղեցման և նոր, իրական ներդրող սուբյեկտների մուտքի սահմանափակման։
Այսպիսի իրավիճակում օրենքի հիմնական նպատակները՝ համապատասխան հզորությունների ներդրումը, էլեկտրաէներգիայի շուկայում մրցակցության խթանումը և համակարգային խնդիրների լուծումը, գործնականում չեն ապահովվում։ Ընդհակառակը, ստեղծվում են այնպիսի պայմաններ, որոնցում առավել ձեռնտու է դառնում սահմանված սահմանաչափերի (որոնք օրենքում նախատեսվող առաջիկա փոփոխությունների ուժով վերաբերելու են բոլոր տեսակի հզորություններին) առկայության պայմաններում արագ ձեռք բերել լիցենզիաները՝ առանց դրանց իրագործման իրական մտադրության, և հետագայում, սահմանաչափերի լրացման կամ շուկայական պահանջարկի աճի պայմաններում, դրանք օտարել բարձր գներով՝ տարիներ անց։
Հետևաբար, քննարկվող փոփոխությունները ծառայում են որպես համաչափ և հիմնավորված գործիք՝ ուղղված լիցենզավորման գործընթացում իրական ներդրումային վարքագծի խթանմանը, սպեկուլյատիվ գործելակերպի կանխմանը և սահմանափակ ռեսուրս հանդիսացող շուկայի հասանելիության արդար բաշխման ապահովմանը։ Այս փոփոխությունները միաժամանակ բարձրացնում են լիցենզիաների ինստիտուտի վստահելիությունը և նպաստում էներգետիկ համակարգի կայուն զարգացմանը՝ ապահովելով, որ լիցենզիաները վերածվեն ոչ թե ֆինանսական ակտիվների, այլ իրական նախագծերի իրականացման իրավական հիմքի։
Միաժամանակ հարկ է նշել, որ պետական բյուջե փոխանցվող երաշխիքային գումարի չափի մասով դրույթը լրամշակվել է՝ ամրագրելով այն գործող կարգավորումների նմանությամբ։
 
Լրացուցիչ պարզաբանման կարիք ունի մրցակցային պայմաններով գործունեության լիցենզիա ստանալու համար երաշխիք պահանջելու նպատակահարմարության քննարկման առաջարկը՝ հաշվի առնելով, որ որպես առաջարկի հիմնավորում մատնանշված դիտարկումը (այն է՝ լիցենզավորման գործընթացում հանձնաժողով  բանկային երաշխիքներ ներկայացնելու պահանջը նպատակ ունի ապահովել անձի կողմից լիցենզիայի որոշակի պայմանների պատշաճ կատարումը և արտադրության փուլ անցնելը) հավասարապես վերաբերելի է թե մրցակցային պայմաններով, թե համապատասխան երաշխիքի շրջանակում գործունեություն իրականացնող անձանց նկատմամբ։ Երկու խումբ անձանց համար էլ լիցենզիայով նախատեսվում են կառուցման, արտադրության ժամանակահատվածներ և արտադրության փուլ անցնելու պահանջ, որոնք ենթակա են ապահովման երկու դեպքում էլ։ 


Դրույթից «հաշվարկային» բառը հանվել է։

	6. Նախագծի 15-րդ հոդվածով Օրենքում լրացվող 35․1-ին հոդվածի 2-րդ մասում, Օրենքի 35-րդ հոդվածի 5-րդ մասին համանման, առաջարկվում է անձի կողմից երաշխիքից բառերից հետո լրացնել Հանձնաժողովի սահմանած կարգին համապատասխան բառերը։

Հարկ է նշել նաև, որ Օրենքում նախատեսվող փոփոխությունների, այդ թվում՝ նոր լրացվող 35․1-ին հոդվածի համատեքստում պարզ չի դառնում, թե արդյոք միևնույն անձի կողմից և՛ արտադրության, և՛ պահեստավորման գործունեություն իրականացնելու նպատակով լիցենզավորման շրջանակում պետք է տրվեն (կամ կարող են տրվել) երկու առանձին լիցենզիաներ, թե համակցված լիցենզիա՝ երկու գործունեությունների համար։
Հատկապես կարևոր է հարցի հստակեցումը այն դեպքերում, երբ արտադրող և պահեստավորող կայանները կառուցվում են նույն հողատարածքում, նկատի ունենալով նաև, որ ելնելով իրականացվող ներդրումային պրոեկտի էֆֆեկտիվությունից,  հայտատուի կողմից կարող է դիտարկվել  արտադրող և պահեստավորող կայանները ինչպես տարբեր միացման կետերում, այնպես էլ մեկ միացման կետում բաշխման ցանցին միացումը։
	Ընդունվել է։







Հաշվի առնելով, որ էլեկտրական էներգիայի արտադրությունն ու էներգիայի պահեստավորումը նախագծերով ամրագրված են որպես լիցենզավորման ենթակա գործունեության առանձին տեսակներ և առկա չէ համակցված լիցենզիա տրամադրելու վերաբերյալ կարգավորում, «Լիցենզավորման մասին» օրենքի 6-րդ հոդվածի 1-ին մասի ուժով այդ գործունեությունների իրականացման համար ենթակա են տրամադրման առանձին լիցենզիաներ։ 
Ինչ վերաբերում է նույն հողատարածքում կառուցված արտադրող և պահեստավորող կայանների միացմանը, ապա այդ մասով ներդրումային պրոեկտի էֆֆեկտիվությունից ելնելով՝ հանձնաժողովի կողմից ցանցային կանոններով կարող են սահմանվել համապատասխան կարգավորումներ։  
Միաժամանակ, հարկ է նշել, որ սեփական կարիքների համար էներգիայի պահեստավորման մասով նախագիծը հստակեցվել է և նախատեսվել է, որ էլեկտրական էներգիա արտադրողի դեպքում սեփական կարիքի համար էներգիայի պահեստավորում է համարվում նաև սեփական արտադրության էլեկտրական էներգիայի պահեստավորումը, ինչպես նաև իր՝ որպես արտադրողի պայմանագրային պարտականությունները կատարելու համար անհրաժեշտ պահեստավորումը։

	7. Առաջարկվում է ուժը կորցրած ճանաչել Օրենքի 39.1-ին հոդվածի 3-րդ մասը և 35-րդ հոդվածի 1.1-ին մասը՝ հաշվի առնելով դրանց անհրաժեշտության բացակայությունը։
	Չի ընդունվել։
Առաջարկվող փոփոխությունները չեն առնչվում էներգիայի պահեստավորման կարգավորումներին, ներկայացված չէ նաև դրանց անհրաժեշտությունը։ 

	8. Նախագծի 17-րդ հոդվածում «էներգիայի պահեստավորման» բառերից հետո առաջարկվում է լրացնել «գործունեության» բառը։
	Չի ընդունվել։
Նախագծով (5-րդ հոդված) Օրենքի 17-րդ հոդվածում «, էներգիայի պահեստավորման» բառերը լրացվում են այդ հոդվածի 1-ին մասի «ա» կետում «շուկայի օպերատորի» բառերից հետո։
Օրենքի նշված դրույթի համաձայն՝ հանձնաժողովն իրավասու է սահմանելու էլեկտրական էներգիայի (հզորության) արտադրության, ջերմային էներգիայի արտադրության, էներգետիկայի բնագավառում հաղորդման (փոխադրման), բաշխման, համակարգի օպերատորի, էլեկտրաէներգետիկական շուկայի օպերատորի և շուկայի կանոններով սահմանված համակարգային ծառայությունների սակագները։ Սույն իրավակարգավորման հիման վրա հանձնաժողովի կողմից սահմանվում են հաղորդման, բաշխման, համակարգի օպերատորի և շուկայի օպերատորի ծառայությունների, այլ ոչ թե այդ գործունեությունների սակագները։ 
Նույն տրամաբանությամբ նախատեսվում է, որ հանձնաժողովը կսահմանի էներգիայի պահեստավորման ծառայության սակագինը։ Ուստի, առաջարկվող լրացումը նպատակահարմար չէ։

	9. «Պետական տուրքի մասին» օրենքում լրացում կատարելու մասին» օրենքի նախագծի 1-ին հոդվածով «Պետական տուրքի մասին» օրենքի 19-րդ հոդվածի 7-րդ բաժնում լրացվող 7.16 կետի  7.16.2-րդ ենթակետում «Էներգիայի պահեստավորման» բառերից հետո առաջարկվում է լրացնել «գործունեության» բառը։
	Չի ընդունվել։
Օրենքում ձևակերպումների միատեսակությունն ապահովելու և հնարավոր տարակերպ մեկնաբանություններից խուսափելու տեսանկյունից առաջարկվող լրացումը նպատակահարմար չէ։ Մասնավորապես, համանման կարգավորում առկա է նաև օրենքի 19-րդ հոդվածի նույն բաժնի 7.5-րդ կետի 7.5.2-րդ ենթակետում, էլեկտրական էներգիայի արտադրության մասով, որի պարագայում «գործունեություն» բառը բացակայում է։ Այդ բառը բացակայում է նաև բաժնի մյուս կետերում, չնայած այն հանգամանքին, որ դրանցում բոլոր նշվածներն էներգետիկայի բնագավառում իրականացվող գործունեության տեսակներ են։ 

	10. Առաջարկվում է Լիցենզավորման մասին օրենքում լրացում կատարելու մասին օրենքի նախագծի 1-ին հոդվածում «էներգիայի պահեստավորում» բառերը փոխարինել «էներգիայի պահեստավորման գործունեություն» բառերով։
	Չի ընդունվել։
Օրենքում ձևակերպումների միատեսակությունն ապահովելու և հնարավոր տարակերպ մեկնաբանություններից խուսափելու տեսանկյունից առաջարկվող լրացումը նպատակահարմար չէ։ Մասնավորապես, օրենքի 43-րդ հոդվածի 2-րդ մասում լիցենզավորման ենթակա գործունեության տեսակների աղյուսակի 8-րդ բաժնում, որտեղ կատարվում է քննարկվող լրացումը, «գործունեություն» բառը բացակայում է (չնայած այն հանգամանքին, որ դրանում բոլոր նշվածներն էներգետիկայի բնագավառում իրականացվող գործունեության տեսակներ են), քանի որ աղյուսակի վերնագրից արդեն իսկ ակնհայտ է, որ խոսքը գործունեության տեսակների մասին է։

	2. Բարձր տեխնոլոգիական
արդյունաբերության նախարարություն
	10.12.2025թ.

	
	№01/15.2/10202-2025

	Դիտողություններ և առաջարկություններ չունի։ 
	  

	3. Էկոնոմիկայի նախարարություն
	03.12.2025թ.

	
	№09.12/27604-2025

	Դիտողություններ և առաջարկություններ չունի։ 
	 

	[bookmark: _Hlk118321917]4. Շրջակա միջավայրի նախարարություն
	08.12.2025թ.

	
	№1/15.2/13605-2025

	Դիտողություններ և առաջարկություններ չունի։
	 
	 

	5. Արտաքին գործերի նախարարություն
	03.12.2025թ.

	
	№ 1111/66867-25

	Դիտողություններ և առաջարկություններ չունի։
	

	6. Ներքին գործերի նախարարություն
	04.12.2025թ.

	
	№43/6/339122/25

	Դիտողություններ և առաջարկություններ չունի։
	

	7. Ֆինանսների նախարարություն
	23.12.2025թ.

	
	№01/9/28492-2025

	1. Նախագծի 4-րդ հոդվածի 12-րդ կետով՝ էներգիայի պահեստավորման երաշխիքը սույն օրենքով, ինչպես նաև պետություն-մասնավոր գործընկերություն գործարքներով սահմանված ժամկետներում և ծավալով էներգիայի պահեստավորման լիցենզիա ունեցող անձի կողմից մատուցված էներգիայի պահեստավորման ծառայության պարտադիր ձեռքբերման իրավունք է, որը պաշտպանվում է սույն օրենքով, շուկայի կանոններով և պայմանագրերով: Սույն սահմանման իմաստով՝ լիցենզիա ունեցող անձի պահեստավորած էներգիայի քանակություն է համարվում այն քանակությունը, որը լիցենզիա ունեցող անձի կողմից փաստացի պահեստավորվել է, ինչպես նաև, որը նա պատրաստ էր պահեստավորել, սակայն չի կարողացել՝ էլեկտրաէներգետիկական համակարգի օպերատորի կարգավարման արդյունքում կամ հաղորդման ցանցում կամ բաշխման ցանցում առաջացած խնդիրների պատճառով, և այդ դեպքերը, որպես բացառություն, սահմանված չեն շուկայի կանոններով:
Հարկ է նկատել, որ նշված կետում, ըստ էության, բացահայտված է «էներգիայի պահեստավորման երաշխիք» հասկացության բովանդակությունը, սակայն միաժամանակ, ներկայացվել է «լիցենզիա ունեցող անձի պահեստավորած էներգիայի քանակություն» հասկացության բովանդակությունը, մինչդեռ, կարծում ենք, առավել նպատակահարմար է հասկացությունները ներկայացնել առանձին կետով:

Բացի այդ, «լիցենզիա ունեցող անձի պահեստավորած էներգիայի քանակություն» հասկացության բովանդակությունը չափազանց լայն է ներկայացված, քանզի այն ներառում է ոչ միայն փաստացի պահեստավորված, այլ նաև այն էներգիայի քանակությունը, որը լիցենզիա ունեցող անձը պատրստ էր պահեստավորել, սակայն չի կարողացել: Տվյալ դեպքում պարզ չէ, թե ինչպես է հաստատվելու անձն ինչ քանակի էներգիա էր պատրաստվում պահեստավորել, սակայն չի կարողացել: Ընդ որում, հարկ է նկատել, որ ստացվելու է մի իրավիճակ, երբ երաշխիք է տրվելու նաև չիրականացված ծառայության համար։












Անդրադառնալով «պարտադիր ձեռքբերման իրավունք» ձևակերպմանը, փաստում ենք, որ այն անընդունելի է, քանզի, եթե ինչ-որ բան պարտադիր է, ապա դա պարտավորություն է, ոչ թե իրավունք: Ուստի անհրաժեշտ է վերանայել նշված ձևակերպումը:
	Չի ընդունվել։
Իրավական ակտերի մշակման պրակտիկայի համաձայն՝ հասկացությունը կամ տերմինը սահմանվում է հասկացությունների սահմանմանը վերաբերող հոդվածում, եթե այն մեկից ավելի անգամ է կիրառվում օրենքի տեքստում:
«Լիցենզիա ունեցող անձի պահեստավորած էներգիայի քանակություն» եզրույթը նախագծում կիրառվում է միայն մեկ անգամ, այն էլ, ոչ թե օրենքի տեքստում, այլ միայն «էներգիայի պահեստավորման երաշխիք» հասկացության մեջ, հետևաբար դրա՝ որպես առանձին հասկացություն, ամրագրումը նպատակահարմար չէ։















Քննարկվող մոտեցումը պայմանավորված է էներգիայի պահեստավորման երաշխիքի բնույթով և չի կարող մեկնաբանվել որպես չիրականացված ծառայության դիմաց ավտոմատ փոխհատուցման կամ երաշխավորված վճարման սահմանում։
Մասնավորապես, պետք է նկատի ունենալ, որ պահեստավորման ծառայությունը, ըստ էության, համադրելի է ցանկացած պահեստային տարածքի վարձակալությանը. անկախ այն հանգամանքից, թե տարածքը որ ժամանակահատվածում որքանով է օգտագործվում, վարձակալը միևնույնն է վճարում է դրա ամբողջ ծավալի համար։
Տվյալ դեպքում պահեստավորող կայանն ունի էլեկտրական էներգիա կուտակելու որոշակի կարողություն, թե այդ կարողությունը որքանով է օգտագործվում կոնկրետ ժամանակահատվածում, կախված է համակարգի կարիքներից։ Այսինքն, երաշխիքի շրջանակում ծառայության մատուցման էությունը կայանում է նրանում, որ կայանը ոչ միայն փաստացի պահեստավորի ընդունված էլեկտրական էներգիան, այլ նաև միշտ իր առավելագույն հզորությամբ պատրաստ լինի ընդունելու համապատասխան ծավալի էլեկտրական էլէներգիա և ապա առաքելու այն ցանց։

«Պարտադիր ձեռքբերման իրավունք» ձևակերպումը չի սահմանում էներգիայի պահեստավորման լիցենզիա ունեցող անձի պարտավորություն, այլ ամրագրում է նրա իրավունքը՝ պահանջելու, որպեսզի օրենքով կամ պայմանագրով սահմանված դեպքերում իր կողմից մատուցված ծառայությունը ենթակա լինի պարտադիր ձեռքբերման համապատասխան պարտավորություն կրող սուբյեկտի կողմից։ 
Այս մոտեցումը կիրառված է նաև «Էներգետիկայի մասին» օրենքում ամրագրված էլեկտրաէներգիայի գնման երաշխիքի սահմանման մեջ (4-րդ հոդվածի 1-ին մասի 7-րդ կետ)։

	2. Նախագծի 26-րդ հոդվածի 2-րդ կետի համաձայն՝ սույն հոդվածի 1-ին մասում նշված լիցենզիան ուժը կորցրած ճանաչվելու, լիցենզիայով ամրագրված ժամանակահատվածում կայանը չվերակառուցվելու, լիցենզիայով ամրագրված կառուցման (վերակառուցման) ժամանակահատվածը երկարաձգվելու, ինչպես նաև արտադրության կամ պահեստավորման լիցենզիա ունեցող անձի կողմից օրենսդրության պահանջներին համապատասխան փորձաքննություն անցած կայանի կառուցման նախագիծը (դրական փորձագիտական եզրակացություններով) հանձնաժողով ներկայացնելու ժամկետը երկրորդ անգամ երկարաձգվելու դեպքում երաշխիքային գումարն ամբողջությամբ հանձնաժողովի սահմանած կարգով ենթակա է փոխանցման պետական բյուջե: 
Վերոգրյալի կապակցությամբ առաջարկում ենք սահմանել բացառություններ, որպեսզի օրենքը չկիրառվի այն դեպքերում, երբ լիցենզիա ունեցող անձը լիցենզիայով ամրագրված ժամանակահատվածում կայանը չի վերակառուցել կամ լիցենզիայով ամրագրված կառուցման (վերակառուցման) ժամանակահատվածը երկարաձգվել է իր կամքից անկախ հանգամանքներով պայմանավորված:
	Ընդունվել է։

	3. Նախագծի 35․1-ին հոդվածի  3-րդ կետի համաձայն՝ էներգիայի պահեստավորման երաշխիքով լիցենզիայի շրջանակում հանձնաժողովի կողմից էներգիայի պահեստավորման ծառայության սակագնի սահմանման վերաբերյալ առաջին որոշումն ուժի մեջ մտնելու պահից 15 տարվա ընթացքում լիցենզիայում նշված կայանի միջոցով մատուցվող պահեստավորման ծառայությունն ամբողջությամբ ենթակա է ձեռքբերման (օրենքով սահմանված՝ էներգիայի պահեստավորման երաշխիք): Օրենքով սահմանված՝ էներգիայի պահեստավորման երաշխիքից օգտվելու դեպքում լիցենզավորված անձն իրավունք չունի հետագայում հրաժարվելու դրանից: Էներգիայի պահեստավորման լիցենզիան ուժը կորցրած ճանաչվելու պարագայում տվյալ կայանում էներգիայի պահեստավորման նոր լիցենզիա տրամադրվելու դեպքում սույն մասով նախատեսված ժամկետը հաշվարկվում է տվյալ կայանի համար սակագնի սահմանման վերաբերյալ առաջին որոշումն ուժի մեջ մտնելու պահից:
Վերոգրյալից հետևում է, եթե լիցենզիան ուժը կորցրած ճանաչվի և տրվի նոր լիցենզիա, ժամկետը կհաշվարկվի տվյալ կայանի համար սակագնի սահմանման վերաբերյալ առաջին որոշումն ուժի մեջ մտնելու պահից, ոչ թե նոր լիցենզիան ստանալու պահից, ինչը խնդրահարույց է, քանզի նոր լիցենզառուի համար ժամկետը կարող է մոտ լինել ավարտին և այլևս շահավետ չլինել:
Նշվածի հաշվառմամբ՝ առաջարկում ենք վերանայել ժամկետի հաշվարկի մեխանիզմը:
	Չի ընդունվել։
Նախագծով առաջարկվող մոտեցումը սկզբունքային նշանակություն ունի երաշխիքի էության տեսանկյունից, քանի որ այն նախատեսված է որպես ժամանակավոր ներդրումային խթան և շուկա մեկնարկ ապահովող գործիք՝ ուղղված կոնկրետ ակտիվի տնտեսական կյանքի սկզբնական փուլին։
Եթե երաշխիքի գործողության ժամկետը կապվի յուրաքանչյուր նոր լիցենզիայի տրամադրման հետ, ապա կստեղծվի իրավական և գործնական ռիսկ. նույն անձը կամ փոխկապակցված անձինք կարող են հաջորդաբար ստեղծել տարբեր իրավաբանական անձինք, նույն կայանի մասով ստանալ նոր լիցենզիաներ և, փաստացի, անժամկետ երկարաձգել էներգիայի պահեստավորման երաշխիքից օգտվելու հնարավորությունը։ Նման մոտեցումը կհանգեցնի երաշխիքի սպեկուլյատիվ օգտագործման և կհակասի դրա սահմանափակ ու նպատակային բնույթին։
Առաջարկվող մոտեցումն ապահովում է կարգավորման կանխատեսելիությունը և հավասար վերաբերմունքը բոլոր լիցենզավորված անձանց նկատմամբ՝ բացառելով կարգավորման «վերագործարկման» հնարավորությունը նույն ակտիվի համար, ինչը համահունչ է ներդրումային միջավայրում իրավական որոշակիության և կարգավորման կայունության սկզբունքներին։
Այս մոտեցումը նույն տրամաբանությամբ կիրառված է նաև «Էներգետիկայի մասին» օրենքում ամրագրված էլեկտրաէներգիայի գնման երաշխիքի պարագայում (4-րդ հոդվածի 1-ին մասի 7-րդ կետ)։

	4. Նախագծի 18-րդ հոդվածի համաձայն՝ սույն օրենքն ուժի մեջ է մտնում պաշտոնական հրապարակման օրվանից վեց ամիս հետո։ Մինչև սույն օրենքն ուժի մեջ մտնելը Հայաստանի Հանրապետության հանրային ծառայությունները կարգավորող հանձնաժողովն իր ընդունած որոշումները համապատասխանեցնում է սույն օրենքի պահանջներին, անհրաժեշտության դեպքում ընդունում է սույն օրենքի կիրարկման համար անհրաժեշտ նոր իրավական ակտեր:
Ուստի նպատակահարմար է անդրադառնալ նաև մինչև Նախագծի ուժի մեջ մտնելը ծագած իրավահարաբերություններին և սահմանել անցումային դրույթ՝ մինչ այդ ծագած իրավահարաբերությունների նկատմամբ կիրառելիության վերաբերյալ:
	Չի ընդունվել։
Նման անցումային դրույթի անհրաժեշտությունը բացակայում է, քանի որ էներգիայի պահեստավորմանն առնչվող կարգավորումներն ամբողջությամբ նոր են, և այդ մասով արդեն իսկ ծագած որևէ հարաբերություն առկա չէ։ Ինչ վերաբերում է երաշխիքի առնչությամբ կարգավորումներին, ապա դրանց մասով, ելնելով այդ կարգավորումների, ըստ էության, վատթարացնող բնույթից, կիրառելի են «Նորմատիվ իրավական ակտերի մասին» օրենքի 28-րդ հոդվածով ամրագրված դրույթները։ 

	8. ՀՀ միջուկային անվտանգության կարգավորման կոմիտե
	28.11.2025թ.

	
	№01/04/1833-2025

	Դիտողություններ և առաջարկություններ չունի։
	

	9. ՀՀ պետական եկամուտների կոմիտե
	08.12.2025թ.

	
	№01/3-4/73912-2025

	1. «Լիցենզավորման մասին» օրենքում լրացում կատարելու մասին» օրենքի նախագծով «Լիցենզավորման մասին» օրենքի 43-րդ հոդվածի 2-րդ մասում լիցենզավորման ենթակա գործունեության տեսակների աղյուսակի 8-րդ բաժինը լրացվում է նոր 2․1-ին կետով, որի համաձայն՝ «էներգիայի պահեստավորում» գործունեությունը հանդիսանում է լիցենզավորման ենթակա գործունեություն:
«Պետական տուրքի մասին» օրենքում լրացում կատարելու մասին» օրենքի նախագծով «Պետական տուրքի մասին» օրենքի 19-րդ հոդվածի 7-րդ բաժինը լրացվում է 7.16-րդ կետով, որի համաձայն՝ նախատեսվում են սահմանել նոր պահեստավորող հզորությունների կառուցման (վերակառուցման) ժամանակահատվածի համար տարեկան պետական տուրք, ելնելով՝ դրանց դրվածքային հզորությունից։ Վերոգրյալի հետ կապված՝ հարկ է հստակեցնել, որ եթե կազմակերպությանը տրվելու է «էներգիայի պահեստավորում» գործունեության տեսակի համար մեկ լիցենզիա, ապա ինչ կարգով է որոշվելու վճարման ենթակա պետական տուրքի գումարը, հաշվի առնելով, որ պահեստավորող հզորությունների կառուցման (վերակառուցման) ժամանակահատվածի համար տարբեր հզորությունների մասով նախատեսվում են տարեկան պետական տուրքի տարբեր դրույքաչափեր։ Մասնավորապես՝ պահեստավորող հզորությունների կառուցման (վերակառուցման) ժամանակահատվածի համար տարբեր հզորությունների մասով նախատեսվում է լիցենզիաներին կից սահմանել առանձին ներդիրներ,  թե նախատեսվում է այլ կարգ:
	Չի ընդունվել։
Յուրաքանչյուր կայանի համար տրվելու է առանձին պահեստավորման լիցենզիա՝ կայանի հզորության հստակ մատնանշմամբ, ինչպես ներկայումս արվում է էլեկտրական էներգիայի արտադրության լիցենզիաների պարագայում։

	2. «Էներգետիկայի մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքի նախագծի վերաբերյալ հայտնում ենք, որ նախագծի 2-րդ հոդվածով առաջարկվում է «Էներգետիկայի մասին» ՀՀ օրենքի 4-րդ հոդվածը րացնել 12.1-ին և 12.2-րդ կետերով: Մասնավորապես, սահմանվում է, որ էներգիայի պահեստավորման երաշխիքը էներգիայի պահեստավորման լիցենզիա ունեցող անձի կողմից մատուցված էներգիայի պահեստավորման ծառայության պարտադիր ձեռքբերման իրավունք է: Միաժամանակ, նախագծի 15-րդ հոդվածով լրացվող 35.1-ին հոդվածի 2-րդ մասով սահմանվում է, որ էներգիայի պահեստավորման լիցենզիան տրվում է էներգիայի պահեստավորման երաշխիքով կամ առանց երաշխիքի: Վերոգրյալից պարզ չէ, թե էներգիայի պահեստավորման լիցենզիա ունեցող անձի համար արդյոք պարտադիր է էներգիայի պահեստավորման երաշխիք ձեռքբերելը, թե վերջինս կարող է նաև հրաժարվել դրանից: Եթե այո, ապա լրացուցիչ պարզաբանման կարիք ունեն այն դեպքերը, որի պարագայում անձը կարող է հրաժարվել երաշխիքից: 








Նախագծի 15-րդ հոդվածով առաջարկվում է «Էլեկտրաէներգիայի պահեստավորում» գործունեության տեսակը սահմանել որպես լիցենզավորման ենթակա գործունեություն: Արդյունքում ստացվում է, որ կազմակերպությանը, միաժամանակ, պետք է տրամադրվի երկու լիցենզիա՝ էլեկտրաէներգիայի արտադրության և էներգիայի պահեստավորման համար: Այդ առումով, առաջարկվում է հստակեցնել, թե պետական տուրքը վճարվելու է գործունեության յուրաքանչյուր տեսակի համար առանձին, թե ամբողջը դիտվելու է որպես գործունեության մեկ տեսակ:
	Չի ընդունվել։
Համապատասխան կարգավորումներ արդեն իսկ առկա են նախագծում։ Մասնավորապես.
Նախագծի 15-րդ հոդվածով «Էներգետիկայի մասին» օրենքում լրացվող 35.1-ին հոդվածի 2-րդ մասի համաձայն՝ էներգիայի պահեստավորման լիցենզիան տրվում է էներգիայի պահեստավորման երաշխիքով կամ առանց այդ երաշխիքի՝ նման լիցենզիա ստանալու մտադրություն ունեցող անձի կողմից երաշխիքից՝ հանձնաժողովի սահմանած կարգին համապատասխան հրաժարվելու դեպքում։ 
Միաժամանակ, նախագծով բնագավառում Կառավարության լիազորած մարմնին իրավասություն է վերապահվում առաջարկ ներկայացնել ՀՀ հանրային ծառայությունները կարգավորող հանձնաժողովին մինչև 30 ՄՎտ տեղակայվող հզորությամբ պահեստավորող կայաններում էներգիայի պահեստավորման՝ հանձնաժողովի կողմից տրամադրվող լիցենզիաների շրջանակներում գումարային հզորությունների առավելագույն չափաքանակների վերաբերյալ։ 
Ուստի, մրցակցային պայմաններով համապատասխան լիցենզիաների չափաքանակի առկայության դեպքում, անձը կարող է  ստանալ առանց երաշխիքի էներգիայի պահեստավորման լիցենզիա, եթե հանձնաժողովի սահմանած կարգով հրաժարվի այդ երաշխիքից։

Էներգիայի պահեստավորումն ու էլեկտրական էներգիայի արտադրությունը միմյանցից էապես տարբեր գործունեության տեսակներ են, և դրանցից մեկի իրականացումը չի պահանջում նաև երկրորդի պարտադիր իրականացում։ Այդ գործունեություններից յուրաքանչյուրի իրականացման համար նախատեսվող կարգավորումների համաձայն՝ տրվելու են առանձին լիցենզիաներ՝ պետական տուրքի առանձին հաշվարկով՝ ըստ կայանների հզորության (ինչն արտացոլված է նաև հարակից «Պետական տուրքի մասին» օրենքում լրացում կատարելու մասին» օրենքի նախագծում)։

	10. Մրցակցության և սպառողների շահերի պաշտպանության հանձնաժողով
	08.12.2025թ.

	
	№ԳԳ/1414-2025

	Դիտողություններ և առաջարկություններ չունի։
	 
	 

	11. ՀՀ քաղաքաշինության կոմիտե
	10.12.2025թ.

	
	№01/18/20297-2025

	Նախագծով լրացվող օրենքի 35.1 հոդվածի 1-ին մասի համաձայն՝ էներգիայի պահեստավորման լիցենզիա ունեցող անձին տրվում է լիցենզիայով սահմանված տարածքում էներգիա պահեստավորող կայան կառուցելու (վերակառուցելու), շուկայի կանոնների համաձայն մեծածախ շուկայում էլեկտրական էներգիա գնելու և վաճառելու, շուկայի մասնակիցներին պահեստավորման ծառայություն մատուցելու իրավունք։
Այստեղ անհրաժեշտ է նկատի ունենալ, որ նախագծի ընդունման դեպքում լիցենզիան տրվելու է էներգիայի պահեստավորման գործունեություն իրականացնելու նպատակով, սակայն ստացվում է, որ դրա հետ միաժամանակ լիցենզավորված անձն ստանալու է նաև էներգիա պահեստավորող կայան կառուցելու (վերակառուցելու) իրավունք, ինչը հանդիսանում է լիցենզավորման ենթակա քաղաքաշինական գործունեություն:
Այս առումով հիշյալ նորմի սահմանումն ու բովանդակությունը հստակեցման և համապատասխանեցման կարիք ունեն:
	Չի ընդունվել։
Քննարկվող նորմում անհամապատասխանություններ առկա չեն։ 
Տվյալ դեպքում խոսքը վերաբերում է երկու տարբեր գործունեության տեսակների և տարբեր սուբյեկտների մասին։ Մասնավորապես, «Լիցենզավորման մասին» օրենքի 43-րդ հոդվածի ցանկում որպես քաղաքաշինության բնագավառում լիցենզավորման ենթակա գործունեության տեսակ ամրագրված է շինարարության իրականացումը։ Այդ լիցենզիան կարգավորում է շինարարական գործունեությունը որպես ինքնուրույն մասնագիտական գործունեություն և նախատեսված է այն սուբյեկտների համար, որոնք որպես շինարարական կազմակերպություններ իրականացնում են շինարարական աշխատանքներ այլ անձանց համար կամ շուկայում մատուցում են շինարարական ծառայություններ։ Այն ուղղված չէ կոնկրետ օբյեկտի կառուցման իրավունքի տրամադրմանը, այլ վերաբերում է շինարարական աշխատանքների մասնագիտական իրականացման կարողությանը։
Էներգիայի պահեստավորման լիցենզիան հանդիսանում է ոլորտային կարգավորման գործիք, որով լիցենզիա ունեցող անձին տրվում է իրավունք՝ կառուցելու և շահագործելու կոնկրետ էներգետիկ կայան՝ տվյալ վայրում, տվյալ տեխնիկական և կարգավորող պայմաններով։ Այս առումով պահեստավորման լիցենզիան իր մեջ ներառում է նաև կայանի կառուցման իրավունքը՝ որպես պահեստավորման գործունեության անբաժանելի և անհրաժեշտ փուլ։
Այսպիսով, պահեստավորման լիցենզիայով տրվող կայանի կառուցման իրավունքը չի փոխարինում և չի կրկնում «շինարարության իրականացում» լիցենզիան, քանի որ առաջին դեպքում խոսքը գնում է սեփական օբյեկտի կառուցման իրավունքի մասին, իսկ երկրորդ դեպքում՝ շինարարական գործունեության իրականացման իրավունքի մասին՝ որպես մասնագիտական ծառայության։ Կայանի կառուցման ընթացքում լիցենզիա ունեցող անձը պարտավոր է պահպանել քաղաքաշինական օրենսդրությամբ սահմանված բոլոր պահանջները և, անհրաժեշտության դեպքում, ներգրավել համապատասխան լիցենզավորված շինարարական կազմակերպություններ։
 Այս համատեքստում, պատահական չէ, որ «Քաղաքաշինության մասին» օրենքով կառուցապատողը և շինարարություն իրականացնողն առանձնացված են որպես քաղաքաշինության գործունեության առանձին սուբյեկտներ։ Տվյալ դեպքում, պահեստավորման լիցենզիա (կայանի կառուցման իրավունքով) տրվում է օբյեկտի սեփականատիրոջը կամ օրենքով սահմանված կարգով այն օգտագործելու իրավունք ունեցող անձին՝ որպես կառուցապատողի (որպիսին հանդես գալու համար քաղաքաշինության բնագավառի որևէ լիցենզիա չի պահանջվում), որն էլ իր հերթին կարող է կայանի փաստացի շինարարության աշխատանքները վերապահել քաղաքաշինության բնագավառում լիցենզիա ունեցող շինարարություն իրականցնող անձի։ 
Հետևաբար, տվյալ դեպքում առկա չէ կրկնակի լիցենզավորում, քանի որ նշված լիցենզիաները կարգավորում են տարբեր իրավական հարաբերություններ, ունեն տարբեր կարգավորման առարկա և նպատակ, և կիրառվում են տարբեր ռիսկերի և հանրային շահերի պաշտպանության համար։ 
Միաժամանակ, հարկ է նշել, որ նույնաբովանդակ կարգավորումներ առկա են գործող «Էներգետիկայի մասին» օրենքի նաև մի շարք այլ հոդվածներում՝ էլեկտրական էներգիայի արտադրության (35-րդ հոդվածի 1-ին մաս), հաղորդման (36-րդ հոդվածի 1-ին, 3-րդ և 4-րդ մասեր) և բաշխման (38-րդ հոդվածի 1-ին մաս) լիցենզիաների մասով։

	12. ՀՀ քաղաքաշինության, տեխնիկական և հրդեհային անվտանգության տեսչական մարմին
	02.12.2025թ.

	
	№ՔՏՄ/06.1.3/33052-25

	Դիտողություններ և առաջարկություններ չունի։
	
	

	13. Վարչապետի աշխատակազմի տեսչական մարմինների աշխատանքների համակարգման 
գրասենյակ
	12.12.2025թ.

	
	№48//40210-2025

	1. ««Էներգետիկայի մասին» օրենքում փոփոխություններ և լրացումներ կատարելու մասին» օրենքի նախագծի (այսուհետ՝ Նախագիծ) վերաբերյալ. 
Նախագծի 15-րդ հոդվածով լրացվող 35.1 հոդվածի 3-րդ մասով նախատեսված է, որ օրենքով սահմանված՝ էներգիայի պահեստավորման երաշխիքից օգտվելու դեպքում լիցենզավորված անձն իրավունք չունի հետագայում հրաժարվելու դրանից: Առաջարկում եմ հստակեցնել՝ ինչ իրավական պատասխանատվություն է նախատեսվելու անձի նկատմամբ՝ վերջինիս կողմից վերոնշյալ դրույթով սահմանված պարտականությունից խուսափելու պարագայում:
	Չի ընդունվել։
«Էներգետիկայի մասին» օրենքով ամրագրված դրույթների (այդ թվում՝ նախագծով լրացվող) չկատարման կամ ոչ պատշաճ կատարման համար կիրառվող պատասխանատվության միջոցները նախատեսված են նույն օրենքի 42-րդ հոդվածում։ 
Նախագծի ընդունումից հետո հիշյալ պարտավորության չկատարման դեպքում կիրառվող միջոցների և մեխանիզմների վերաբերյալ կարգավորումներ կարող են ամրագրվել նաև համապատասխան շուկայի կանոններով։

	2. «Լիցենզավորման մասին» օրենքում լրացում կատարելու մասին» և «Պետական տուրքի մասին» օրենքում լրացում կատարելու մասին» օրենքների նախագծերի վերաբերյալ դիտողություններ և առաջարկություններ չկան։
	Ընդունվել է ի գիտություն։

	14. Արդարադատության նախարարություն
	17.02.2026թ.

	
	№/27.1.2/6012-2026

	1․ ««Էներգետիկայի մասին» օրենքում լրացումներ և փոփոխություններ կատարելու մասին» օրենքի նախագծի (այսուհետ՝ Նախագիծ) 2-րդ հոդվածով նախատեսվում է «Էներգետիկայի մասին» օրենքի 4-րդ հոդվածի 1-ին մասը լրացնել 12․1-ին և 12․2-րդ կետերով հետևյալ բովանդակությամբ՝ 
«12․1) էներգիայի պահեստավորում (պահեստավորում)՝ էլեկտրաէներգետիկական համակարգում արտադրված էլեկտրական էներգիայի վերջնական սպառման հետաձգում դրա արտադրման պահից ավելի ուշ պահի, կամ արտադրված էլեկտրական էներգիայի վերափոխում էներգիայի այնպիսի ձևի, որը հնարավոր է պահեստավորել, այդ էներգիայի պահեստավորում և հետագայում այդ էներգիայի վերափոխում էլեկտրական էներգիայի կամ օգտագործում որպես այլ էներգակիր․
12․2) էներգիայի պահեստավորման ծառայությունից օգտվելու երաշխիք (էներգիայի պահեստավորման երաշխիք)՝ սույն օրենքով, ինչպես նաև պետություն-մասնավոր գործընկերություն գործարքներով սահմանված ժամկետներում և ծավալով էներգիայի պահեստավորման լիցենզիա ունեցող անձի կողմից մատուցված էներգիայի պահեստավորման ծառայության պարտադիր ձեռքբերման իրավունք, որը պաշտպանվում է սույն օրենքով, շուկայի կանոններով և պայմանագրերով: Սույն սահմանման իմաստով՝ լիցենզիա ունեցող անձի կողմից մատուցված էներգիայի պահեստավորման ծառայության ծավալ է համարվում էներգիայի այն առավելագույն քանակությունը, որը լիցենզիա ունեցող անձը պարտավոր է և տեխնիկապես ունակ է պահեստավորել ու հետագայում առաքել էլեկտրաէներգետիկական համակարգ, անկախ այն հանգամանքից, թե տվյալ ժամանակահատվածում այդ կարողությունն օգտագործվել է մասնակիորեն, թե ամբողջությամբ, եթե պահեստավորման ծառայության չօգտագործումը պայմանավորված է էլեկտրաէներգետիկական համակարգի օպերատորի կարգավորմամբ կամ հաղորդման կամ բաշխման ցանցերում առաջացած սահմանափակումներով.»։
Այս առումով նախ անհրաժեշտ ենք համարում նշել, որ «Նորմատիվ իրավական ակտերի մասին» օրենքի 15-րդ հոդվածի 3-րդ մասի համաձայն՝ «Եթե նորմատիվ իրավական ակտում օգտագործվում են նոր կամ բազմիմաստ կամ այնպիսի հասկացություններ կամ տերմիններ, որոնք առանց պարզաբանման միանշանակ չեն ընկալվում, կամ այլ նորմատիվ ակտով տրված է այդ հասկացությունների կամ տերմինների այլ սահմանում, ապա տվյալ ակտով տրվում են այդ ակտի էությունից բխող դրանց սահմանումները: Սահմանումները պետք է լինեն այնպիսին, որ ապահովեն դրանց միատեսակ ու միանշանակ ընկալումն ու կիրառումը:»։ 
Սույն դեպքում Նախագծի 2-րդ հոդվածով Օրենքի 4-րդ հոդվածի 1-ին մասում լրացվող 12.1-ին կետով «էներգիայի պահեստավորում» եզրույթը բնորոշելու համար նշվում է հենց էներգիայի պահեստավորումը, ինչի արդյունքում ստացվում է, որ եզրույթը բացատրվում է նույն բառով, որի պայմաններում այն դառնում է անհասկանալի և նույնական։ Առաջարկում ենք, ԵՄ 2019/344 դիրեկտիվի նմանությամբ հասկացությունը սահմանել հետևյալ կերպ՝ «էներգիայի պահեստավորում՝ էնելկտրաէներգիայի վերջնական սպառման հետաձգում դրա արտադրման պահից ավելի ուշ պահի կամ էլեկտրաէներգիայի փոխակերպում պահեստավորվող էներգիայի ձևի, նման էներգիայի կուտակում և հետագայում դրա վերափոխում էլեկտրաէներգիայի կամ օգտագործումը որպես այլ էներգակիր»։
Անդրադառնալով նոր լրացվող 12․2 կետի դրույթներին՝ նշենք, որ լրացուցիչ պարզաբանման և հստակեցման կարիք ունի դրանում առկա «պահեստավորման ծառայության պարտադիր ձեռքբերման իրավունք» ձևակերպումը, քանի որ վերջինիցս պարզ չի դառնում, թե այն իրենից ինչ է ենթադրելու։ Անհրաժեշտ է հստակեցնել, թե արդյո՞ք այս երաշխիքը վերաբերելու է շուկայի մասնակիցների կողմից էներգիայի պահեստավորման լիցենզիա ունեցող և նման գործունեություն իրականացնող անձի ծառայությունից օգտվելու իրավունքի ձեռքբերմանը և ո՞րն է նման պարտադիր ձեռքբերման իրավունքի սահմանման նպատակը։ Բացի այդ, կարծում ենք էներգիայի պահեստավորման ծառայության ծավալ հասկացության սահմանումը կարող է տարընկալումների հանգեցնել։ 
Այսպես, սահմանումից ստացվում է, որ եթե պահեստավորման ծառայության չօգտագործումը պայմանավորված է եղել որոշակի կարգավորումների կամ սահմանափակումների հետ, ապա այն ներառվում է պահեստավորման ծառայության ծավալի մեջ, սակայն պարզ չէ՝ ի՞նչու այլ հիմքերով պահեստավորման ծառայության չօգտագործումը չի հանգեցնելու էներգիայի պահեստավորման ծառայության ծավալի պահպանման։
Գտնում ենք, որ վերոնշյալ կետում առկա «պարտավոր է և տեխնիկապես ունակ է» ձևակերպումը խնդրահարույց է՝ հաշվի առնելով այն հանգամանքը, որ եթե նշված նորմի կիրառումը պայմանավորված է միայն «և» շաղկապով բաժանված պայմաններով, ապա կիրառման համար թվարկված բոլոր պայմանների առկայությունը պարտադիր է, ուստի, տվյալ պարագայում կարող է առաջանալ հակասություններ պարտավոր լինելու և տեխնիկապես ունակ լինելու պայմաններից որևէ մեկի բացակայության պարագայում։ 
Հիմք ընդունելով վերոգրյալը, գտնում ենք, որ նոր լրացվող 12․2 կետն անհրաժեշտ է խմբագրել։
	Ընդունվել է մասնակի։
Նախագծում «էներգիայի պահեստավորում» հասկացության ձևակերպման համար հիմք է հանդիսացել 2019/944/ԵՄ հրահանգի 2-րդ հոդվածի 59-րդ մասը (‘energy storage’ means, in the electricity system, deferring the final use of electricity to a moment later than when it was generated, or the conversion of electrical energy into a form of energy which can be stored, the storing of such energy, and the subsequent reconversion of such energy into electrical energy or use as another energy carrier;): Դիտարկման մեջ մատնանշված 2019/344/ԵՄ հրահանգում համապատասխան հասկացություն առկա չէ։
Այդուհանդերձ, հասկացությունը լրամշակվել է և դրանում կիրառվել է «կուտակում» եզրույթը։
«Պահեստավորման ծառայության պարտադիր ձեռքբերման իրավունք» ձևակերպումը ամրագրում է անձի իրավունքը՝ պահանջելու, որպեսզի օրենքով կամ պայմանագրով սահմանված դեպքերում իր կողմից մատուցված ծառայությունը ենթակա լինի պարտադիր ձեռքբերման համապատասխան պարտավորություն կրող սուբյեկտի կողմից։ 
Այս առնչությամբ նախագծով լրացվող օրենքի 35.1-ին հոդվածի 3-րդ մասում հստակ ամրագրված է, որ էներգիայի պահեստավորման երաշխիքով լիցենզիայի շրջանակում հանձնաժողովի կողմից էներգիայի պահեստավորման ծառայության սակագնի սահմանման վերաբերյալ առաջին որոշումն ուժի մեջ մտնելու պահից 15 տարվա ընթացքում լիցենզիայում նշված կայանի միջոցով մատուցվող պահեստավորման ծառայությունն ամբողջությամբ ենթակա է ձեռքբերման (օրենքով սահմանված՝ էներգիայի պահեստավորման երաշխիք):
Հասկացության ձևակերպման այս մոտեցումը կիրառված է նաև «Էներգետիկայի մասին» օրենքում ամրագրված էլեկտրաէներգիայի գնման երաշխիքի սահմանման մեջ (4-րդ հոդվածի 1-ին մասի 7-րդ կետ)։
Ծառայության պարտադիր ձեռքբերման իրավունքի, այսինքն նաև քննարկվող երաշխիքի ամրագրման նպատակը երկրում էներգիայի պահեստավորման գործունեության խթանումն է՝ պայմանավորված էներգետիկական համակարգի հուսալիության ու մատակարարման անվտանգության ապահովման համար ներկայիս փուլում այդ գործունեության ներդրման կարևոր նշանակությամբ (ինչը ներկայացված է նախագծի ընդունման հիմնավորմամբ)։
Նման գործունեության խթանումը, հատկապես  վերականգնվող էներգիայի ինտեգրման պայմաններում, ունի հանրային և ռազմավարական նշանակություն և պայմանավորված է համակարգային ու պետական քաղաքականության նպատակներով՝ ռազմավարական նշանակության ենթակառուցվածքային գործունեության զարգացումը ապահովելու տեսանկյունից։
Ինչ վերաբերում է էներգիայի պահեստավորման ծառայության ծավալ հասկացությանը, ապա հարկ է նշել, որ նախագծի քննարկվող դրույթի համաձայն՝ այդպիսին է համարվում էներգիայի այն առավելագույն քանակությունը, որը լիցենզիա ունեցող անձը պարտավոր է և տեխնիկապես ունակ է պահեստավորել ու հետագայում առաքել էլեկտրաէներգետիկական համակարգ, անկախ այն հանգամանքից, թե տվյալ ժամանակահատվածում այդ կարողությունն օգտագործվել է մասնակիորեն, թե ամբողջությամբ, եթե պահեստավորման ծառայության չօգտագործումը պայմանավորված է էլեկտրաէներգետիկական համակարգի օպերատորի կարգավարմամբ կամ հաղորդման կամ բաշխման ցանցերում առաջացած սահմանափակումներով։
Այս կարգավորումը պայմանավորված է էներգիայի պահեստավորման երաշխիքի բնույթով։ Մասնավորապես, պետք է նկատի ունենալ, որ պահեստավորման ծառայությունը, ըստ էության, համադրելի է ցանկացած պահեստային տարածքի վարձակալությանը. անկախ այն հանգամանքից, թե տարածքը որ ժամանակահատվածում որքանով է օգտագործվում, վարձակալը միևնույնն է վճարում է դրա ամբողջ ծավալի համար։
Տվյալ դեպքում պահեստավորող կայանն ունի էլեկտրական էներգիա կուտակելու որոշակի կարողություն, թե այդ կարողությունը որքանով է օգտագործվում կոնկրետ ժամանակահատվածում, կախված է համակարգի կարիքներից։ Այսինքն, երաշխիքի շրջանակում ծառայության մատուցման էությունը կայանում է նրանում, որ կայանը ոչ միայն փաստացի պահեստավորի ընդունված էլեկտրական էներգիան, այլ նաև միշտ իր առավելագույն հզորությամբ պատրաստ լինի ընդունելու համապատասխան ծավալի էլեկտրական էլէներգիա և ապա առաքելու այն ցանց։
Այս համատեքստում «պարտավոր է և տեխնիկապես ունակ է» ձևակերպման մեջ «և» շաղկապը կիրառված է հենց այն նպատակով, որպեսզի արտացոլի նշված երկու պայմանների միաժամանակյա պարտադիր առկայության անհրաժեշտությունը։ Այսինքն, եթե անձը որևէ ժամանակահատվածում պարտավոր է եղել ապահովել կայանի պատրաստականությունն էներգիա պահեստավորելու, սակայն տեխնիկապես ունակ չի եղել անելու դա (օրինակ՝ կայանի խափանման պատճառով), վերջինս չպետք է վճարվի։
Վերոնշված հիմնավորմամբ կետի խմբագրման անհրաժեշտությունը բացակայում է։

	2․ Նախագծի 3-րդ հոդվածով Օրենքի 5.1-ին հոդվածի 2-րդ մասում նոր խմբագրությամբ շարադրվող դ) կետում նշվում է «միացման շրջանակներում գումարային հզորությունների առավելագույն չափաքանակների վերաբերյալ», այնուամենայնիվ առկա չէ, թե այդ գումարային հզորությունն ինչ ժամանակահատվածի համար պետք է որոշվի՝ ի տարբերություն գործող կարգավորումների, որտեղ գումարային հզորությունը տարեկան կտրվածքով է որոշվում։
	Չի ընդունվել։
Նախագծի նշված դրույթում ժամանակահատվածի բացակայությունը պայմանավորված է կարգավորման ճկունությունն ապահովելու անհրաժեշտությամբ։
Մասնավորապես, համապատասխան հզորությունների պլանավորումն իր բնույթով ռազմավարական է և անմիջականորեն կախված է մի շարք հանգամանքներից, այդ թվում՝ էլեկտրաէներգետիկական համակարգի զարգացման սցենարներից, վերականգնվող էներգիայի ինտեգրման տեմպերից, պահանջարկի կանխատեսումներից, ցանցային սահմանափակումներից։ 
Այս պայմաններում գումարային առավելագույն հզորությունների սահմանումը միայն տարեկան կտրվածքով կամ որևէ այլ ժամանակահատվածային սահմանափակմամբ ամրագրելը կարող է արհեստականորեն սահմանափակել կարգավորիչ քաղաքականության գործիքակազմը և զրկել համապատասխան իրավասու մարմնին բազմամյա պլանավորման կամ փուլային զարգացման մեխանիզմներ կիրառելու հնարավորությունից՝ ելնելով ռազմավարական ծրագրերից։
Դրույթում ժամանակահատված չֆիքսելը չի բացառում տարեկան չափաքանակների մասին որոշումների ընդունումը, սակայն թույլ է տալիս, անհրաժեշտության դեպքում, կիրառել այլ պլանավորման հորիզոններ՝ առանց օրենքի փոփոխության անհրաժեշտության։
Ուստի իրավասության ժամանակային սահմանափակում նախատեսելը նպատակահարմար չէ։ 

	3․ Նախագծի 8-րդ հոդվածով լրացվող 23-րդ հոդվածում առաջարկում ենք քննարկել պահեստավորման դեպքում մեգավատտ հզորությունը որպես չափման միավոր ընդունելը՝ քննարկելով արդյո՞ք առավել նպատակահարմար չէ որպես հիմք ընդունել Մվտ/ժ չափումը՝ հաշվի առնելով, որ պահեստավորման դեպքում կարող է առավել կարևորվել ոչ թե կայանի հզորությունը, այլ կայանի կողմից պահեստավորվող էներգիայի ծավալը և դրա հասանելիության տևողությունը։ Խնդիրն այն է, որ նույն մեգավատտ հզորություն ունեցող կայանները կարող են էներգետիկ ծավալով և պահեստավորման տևողությամբ պայմանավորված տարբեր դեր ունենալ։ Ընդ որում, օրինակ ԵՄ դիրեկտիվներում ևս էներգիայի պահեստավորման դեպքում որպես հիմք ընդունվում է գիգավատտ-ժամ միավորը։
	Չի ընդունվել։
Դիտարկմամբ, ըստ էության, առաջարկվում է պահեստավորման գործունեության լիցենզավորման շեմը սահմանել ոչ թե մեգավատտ (ՄՎտ) տեղակայված հզորությամբ, այլ մեգավատտ-ժամ (ՄՎտ/ժ) կամ էներգիայի ծավալով, ինչը, սակայն, նպատակահարմար չէ հետևյալ պատճառներով․
Լիցենզավորման ինստիտուտի նպատակը տվյալ դեպքում պայմանավորված է տվյալ կայանի համակարգային ազդեցությամբ, այլ ոչ թե էներգիայի կուտակման տևողությամբ։
Լիցենզավորումը նպատակ ունի վերահսկել այն գործունեությունները, որոնք իրենց հզորությամբ կարող են էական ազդեցություն ունենալ էլեկտրաէներգետիկական համակարգի աշխատանքի, հավասարակշռության, հուսալիության և անվտանգության վրա։ Այդ ազդեցությունը հիմնականում պայմանավորված է կայանի միաժամանակյա ներմուծվող կամ դուրսբերվող հզորությամբ (ՄՎտ), այլ ոչ թե կուտակված էներգիայի ընդհանուր ծավալով (ՄՎտ/ժ)։
Համակարգի շահագործման և կարգավարման տեսանկյունից վճռորոշ է հենց կայանի հզորությունը։
Համակարգի օպերատորի համար առաջնային նշանակություն ունի այն, թե տվյալ պահեստավորող կայանը ինչ առավելագույն հզորությամբ կարող է միաժամանակ կուտակել կամ էներգիա մատակարարել ցանցին։ Սա է այն պարամետրը, որը պայմանավորում է ցանցի բեռնվածությունը, հաճախականության կարգավորումը և տեխնիկական սահմանափակումների պահպանումը։ ՄՎտ/ժ ցուցանիշը բնութագրում է պահեստավորման տևողությունը, սակայն չի արտացոլում ակնթարթային ազդեցությունը համակարգի վրա։
Կայանի տեղակայված հզորությունը օբյեկտիվ, չափելի և տեխնիկապես պարզորոշ ցուցանիշ է, որը հաստատվում է նախագծային փաստաթղթերով և միացման պայմաններով։ Մինչդեռ էներգիայի կուտակման ծավալը կարող է փոփոխվել տեխնոլոգիական լուծումների, շահագործման ռեժիմների կամ հետագա արդիականացումների արդյունքում՝ առաջացնելով իրավական անորոշություն լիցենզավորման ենթակա լինելու հարցում։
Մինչև 1 ՄՎտ հզորությամբ կայանները, որպես կանոն, ունեն սահմանափակ ազդեցություն համակարգի վրա, անկախ այն հանգամանքից, թե ինչ տևողությամբ են ապահովում էներգիայի պահեստավորում։ Հետևաբար, նման օբյեկտների նկատմամբ լիցենզավորման պահանջ չսահմանելը համապատասխանում է համաչափ կարգավորման սկզբունքին և նպաստում է փոքրածավալ ներդրումների և նոր տեխնոլոգիաների զարգացման խթանմանը։
Գործող օրենքով էլեկտրական էներգիայի արտադրության գործունեության համար չլիցենզավորվող շեմը սահմանված է 150 կՎտ տեղակայված հզորությամբ։ Պահեստավորման համար մինչև 1 ՄՎտ շեմի սահմանումը միտված է կարգավորման ներքին տրամաբանության պահպանմանը և տարբեր, սակայն համակարգային ազդեցության տեսանկյունից համադրելի գործունեությունների միջև համաչափ հարաբերակցության ապահովմանը։ Այս մոտեցումը թույլ է տալիս պահպանել կարգավորման կառուցվածքային ամբողջականությունը և խուսափել անհամաչափ վարչարարական բեռից փոքր և միջին ծավալի նախագծերի համար։
Թեև որոշ ԵՄ կարգավորումներում էներգիայի պահեստավորման ընդհանուր ծավալները կարող են արտահայտվել գիգավատտ-ժամերով, այդ միավորը հիմնականում կիրառվում է պլանավորման և վիճակագրական հաշվառման նպատակներով, այլ ոչ թե լիցենզավորման շեմերի սահմանման համատեքստում։ Լիցենզավորման մեխանիզմը յուրաքանչյուր երկրում ձևավորվում է ազգային համակարգի կառուցվածքի, շուկայի չափի և տեխնիկական առանձնահատկությունների հաշվառմամբ։

	4․ Նախագծի 10-րդ հոդվածով նախատեսվում է «Էներգետիկայի մասին» օրենքի 26-րդ հոդվածը շարադրել նոր խմբագրությամբ, որի 2-րդ մասի համաձայն՝ 
Սույն հոդվածի 1-ին մասում նշված լիցենզիան ուժը կորցրած ճանաչվելու, լիցենզիայով ամրագրված ժամանակահատվածում կայանը չվերակառուցվելու, լիցենզիայով ամրագրված կառուցման (վերակառուցման) ժամանակահատվածը երկարաձգվելու, ինչպես նաև արտադրության կամ պահեստավորման լիցենզիա ունեցող անձի կողմից օրենսդրության պահանջներին համապատասխան փորձաքննություն անցած կայանի կառուցման նախագիծը (դրական փորձագիտական եզրակացություններով) հանձնաժողով ներկայացնելու ժամկետը երկրորդ անգամ երկարաձգվելու դեպքում երաշխիքային գումարն ամբողջությամբ հանձնաժողովի սահմանած կարգով ենթակա է փոխանցման պետական բյուջե:
Վերոգրյալ կարգավորման արդյունքում ստացվում է մի իրավիճակ, որի արդյունքում լիցենզիայի գործողության դադարեցումը և օրինական լիցենզիայով ամրագրված կառուցման ժամանակահատվածի երկարաձգումը դրվել են նույն հարթության վրա, որը՝ գտնում ենք, որ անհավասար մոտեցում է լիցենզիա ունեցող անձանց նկատմամբ։
Ուստի, կարծում ենք՝ ժամկետների երկարաձգման դեպքերում կարգավորումները պետք է ավելի մեղմ լինեն, քան լիցենզիայի գործողության դադարեցումն է։ Այդ իսկ պատճառով, առաջարկում ենք այս երկու իրավիճակները տարբերակել։ Գործող կարգավորումներով երաշխիքի գումարը սահմանվում է բազային տուրքի երկուսուկեսապատիկի և կայանի հզորության կամ ավելացվող հաշվարկային հզորության արտադրյալի չափով։ Այնուամենայնիվ, կարծում ենք չի հիմնավորվել, թե ինչով է պայմանավորված երաշխիքի գումարի նման ավելացումը՝ հաշվի առնելով, որ Նախագծով առաջարկվում է սահմանել տասնապատիկի և քսանապատիկի չափով գումար։ Կարծում ենք նման ակնհայտ ավելացումը կարող է խոչընդոտել էլեկտրաէներգիայի ոլորտում մրցակցությանը և հանգեցնել միայն խոշոր ընկերությունների՝ այս ոլորտում գործունեության ծավալման։
	Ընդունվել է։ 
Մատնանշված իրավիճակներում պետական բյուջե փոխանցվող գումարի չափերը տարբերակվել են։
Ինչ վերաբերում է ներկայացման ենթակա երաշխիքով սահմանված գումարի չափի ավելացմանը, ապա ինչպես նշվել է նախագծի ընդունման հիմնավորմամբ, այն ուղղված է կազմակերպությունների կողմից իրական ներդրումների կատարման ապահովման և համապատասխան լիցենզիաների սպեկուլյատիվ ձեռքբերումն ու հետագայում դրանց՝ բարձր գնով օտարման գործելակերպը կանխելուն։
Մասնավորապես, պրակտիկան ցույց է տվել, որ գործող կարգավորումների պայմաններում՝ լիցենզիայով ամրագրված կայանի կառուցման ժամանակահատվածի բազմակի ու շարունակաբար երկարաձգման հնարավորությունը, ինչպես նաև բավարար ֆինանսական պատասխանատվության մեխանիզմների բացակայությունը անձանց մոտ ձևավորում է խթան լիցենզիաները ստանալու և երկար ժամանակ պահելու՝ առանց դրանցով փաստացի գործունեություն իրականացնելու նպատակի, ինչը հանգեցնում է շուկայի «սառեցման», սահմանաչափերի արհեստական զբաղեցման և նոր, իրական ներդրող սուբյեկտների մուտքի սահմանափակման։
Այսպիսի իրավիճակում օրենքի հիմնական նպատակները՝ համապատասխան հզորությունների ներդրումը, էլեկտրաէներգիայի շուկայում մրցակցության խթանումը և համակարգային խնդիրների լուծումը, գործնականում չեն ապահովվում։ Ընդհակառակը, ստեղծվում են այնպիսի պայմաններ, որոնցում առավել ձեռնտու է դառնում սահմանված սահմանաչափերի (որոնք օրենքում նախատեսվող առաջիկա փոփոխությունների ուժով վերաբերելու են բոլոր տեսակի հզորություններին) առկայության պայմաններում արագ ձեռք բերել լիցենզիաները՝ առանց դրանց իրագործման իրական մտադրության, և հետագայում, սահմանաչափերի լրացման կամ շուկայական պահանջարկի աճի պայմաններում, դրանք օտարել բարձր գներով՝ տարիներ անց։
Հետևաբար, քննարկվող փոփոխությունը ծառայում է որպես համաչափ և հիմնավորված գործիք՝ ուղղված լիցենզավորման գործընթացում իրական ներդրումային վարքագծի խթանմանը, սպեկուլյատիվ գործելակերպի կանխմանը և սահմանափակ ռեսուրս հանդիսացող շուկայի հասանելիության արդար բաշխման ապահովմանը։ Այս փոփոխությունները միաժամանակ բարձրացնում են լիցենզիաների ինստիտուտի վստահելիությունը և նպաստում էներգետիկ համակարգի կայուն զարգացմանը՝ ապահովելով, որ լիցենզիաները վերածվեն ոչ թե ֆինանսական ակտիվների, այլ իրական նախագծերի իրականացման իրավական հիմքի։
Պնդումը, թե բարձրացված երաշխիքը կարող է հանգեցնել միայն խոշոր ընկերությունների մուտքին, ինքնին բավարար հիմնավորում չէ այն չընդունելու համար։ 
Եթե երաշխիքի չափը տնտեսապես համաչափ է տվյալ գործունեության ներդրումային ծավալին, ապա այն չի կարող դիտվել որպես անհիմն խոչընդոտ։ Ընդ որում, երաշխիքը ժամանակավոր բնույթ ունի, այն վերադարձվում է պարտավորությունների պատշաճ կատարման դեպքում և չի հանդիսանում անդառնալի ծախս։
Փոքր և միջին ներդրողների համար շուկա մուտքը շարունակում է մնալ հնարավոր, եթե առկա է նախագծի իրական ֆինանսական ապահովվածություն։ Իսկ հակառակ դեպքում, ցածր երաշխիքի պահպանումը կարող է հանգեցնել համակարգի և մյուս շուկայի մասնակիցների շահերի խաթարման։
Ավելին, Էլեկտրաէներգետիկական բնագավառը կարգավորվող և ռազմավարական նշանակություն ունեցող ոլորտ է, որտեղ չիրականացված կամ ուշացած նախագծերը կարող են առաջացնել համակարգային խնդիրներ և լրացուցիչ ծախսեր հանրության համար։ Այս պայմաններում երաշխիքի չափի վերանայումը դիտարկվում է նաև որպես ռիսկերի կառավարման գործիք։

	5․Նախագծի 10-րդ հոդվածով «Էներգետիկայի մասին» օրենքի նոր խմբագրվող 26-րդ հոդվածի 8-րդ մասի համաձայն՝ լիցենզավորված անձի պարտավորությունների չկատարումը կամ ոչ պատշաճ կատարումն անհաղթահարելի ուժի հետևանք լինելու հանգամանքը ենթակա է հիմնավորման այդ լիցենզավորված անձի կողմից։
Նույն հոդվածի 9-րդ մասի 2-րդ կետի համաձայն անհաղթահարելի ուժի տեսակների մեջ ներառված են նաև ապստամբությունները, ահաբեկչությունները, պատերազմները, ներխուժումները, զինված հակամարտությունները, արտաքին թշնամու գործողությունները կամ շրջափակումը, որոնցից յուրաքանչյուրը տեղի է ունենում Հայաստանի Հանրապետության տարածքում, կամ ներգրավում է այն, ինչը գոյություն չի ունեցել կամ չէր կարող ողջամտորեն կանխատեսվել։
Միևնույն ժամանակ նույն հոդվածի 7-րդ մասի համաձայն՝ սույն օրենքի իմաստով անհաղթահարելի ուժ է համարվում ցանկացած հանգամանք, դեպք կամ դրանց հետևանք, որը հանգեցրել է, հանգեցնում կամ կարող է հանգեցնել լիցենզավորված անձի պարտավորությունների չկատարման կամ ոչ պատշաճ կատարման և միաժամանակ բավարարում է հետևյալ պայմաններին՝
1) չի գտնվում լիցենզավորված անձի վերահսկողության ներքո. 
2) լիցենզավորված անձը ձեռնարկել է բոլոր անհրաժեշտ միջոցները և ջանքերը (այդ թվում՝ նախազգուշական, այլընտրանքային, օրենսդրությամբ նախատեսված) նշված հանգամանքները (հետևանքները) կանխելու, վերացնելու, մեղմելու կամ դրանցից խուսափելու համար:
Ուստի ստացվում է մի իրավիճակ որի պարագայում սույն Նախագծի մի կետով բացահայտվում է թե որ դեպքերը կարող են համարվել անհաղթահարելի ուժ, իսկ մյուս կետով հստակ թվարկվում են այդ անհաղթահարելի ուժի դեպքերը։ 
Վերոգրյալի համատեքստում հարց է առաջանում, թե արդյոք վերոգրյալ դեպքերից բացի որևէ հանգամանքով պայմանավորված լիցենզավորված անձի պարտականությունները չկատարելը կամ ոչ պատշաճ կատարած լինելը, երբ վերջինիս կողմից դա հիմնավորված կլինի այդ դեպքի իր վերահսկողության ներքո չգտնվելով և բոլոր անհրաժեշտ միջոցները և ջանքերը (այդ թվում՝ նախազգուշական, այլընտրանքային, օրենսդրությամբ նախատեսված) համապատասխան հանգամանքները (հետևանքները) կանխելու, վերացնելու, մեղմելու կամ դրանցից խուսափելու համար կատարված լինելով, կհամարվի անհաղթահարելի ուժի հետևանք, թե ոչ։ 
Միաժամանակ նշենք, որ վերը թվարկված դեպքերի առումով կարծում ենք, որ վերջիններս որոշակի չեն, որի արդյունքում էլ հնարավոր չէ հասկանալ դրանց կապը լիցենզավորված անձի պարտավորությունների չկատարման կամ ոչ պատշաճ կատարման հետ, մասնավորապես՝ անհասկանալի է օրինակ՝ թե ինչ ապստամբությունների, ներխուժումների կամ արտաքին թշնամու ինչ գործողությունների մասին է խոսքը։ Ուստի գտնում ենք, որ վերոնշյալ դեպքերն ունեն լրացուցիչ հիմնավորման և բացահայտման կարիք։
	Չի ընդունվել։
Նախագծով խմբագրվող՝ օրենքի 26-րդ հոդվածի 10-րդ մասի համաձայն՝ նույն հոդվածի 9-րդ մասը չի սահմանափակում լիցենզավորված անձի իրավունքը նկարագրվածից բացի այլ արտակարգ և անկանխելի դեպքեր ու հանգամանքներ ի հայտ գալու պարագայում դիմել հանձնաժողով՝ նույն հոդվածի 7-րդ մասի պահանջներին բավարարելու դեպքում դրանք ևս անհաղթահարելի ուժ ճանաչելու համար։
Հետևաբար հոդվածի 9-րդ մասում նշված դեպքերը սպառիչ չեն, և դրանցից բացի որևէ այլ հանգամանքով պայմանավորված լիցենզավորված անձի պարտականությունները չկատարելը կամ ոչ պատշաճ կատարելը, երբ վերջինիս կողմից դա հիմնավորված կլինի այդ դեպքի իր վերահսկողության ներքո չգտնվելով և բոլոր անհրաժեշտ միջոցներն ու ջանքերը համապատասխան հանգամանքները (հետևանքները) կանխելու, վերացնելու, մեղմելու կամ դրանցից խուսափելու համար կատարված լինելով, կարող է հանձնաժողովի կողմից համարվել անհաղթահարելի ուժի հետևանք։
Խմբագրվող հոդվածի 6-րդ մասի համաձայն՝ լիցենզավորված անձի ներկայացրած երաշխիքով սահմանված գումարը օրենքով սահմանված դեպքերում պետական բյուջե չի փոխանցվում, եթե նրա կողմից լիցենզիայի պայմանների չկատարումը կամ ոչ պատշաճ կատարումը հետևանք է անհաղթահարելի ուժի: 
Նշված դրույթից ակնհայտ է հոդվածի 9-րդ մասում նշված անհաղթահարելի ուժի տեսակների կապը լիցենզավորված անձի պարտավորությունների չկատարման կամ ոչ պատշաճ կատարման հետ. այդ կապը պատճառահետևանքային է։ Այսինքն, եթե լիցենզավորված անձը չի կարողացել կատարել իր պարտավորությունը, օրինակ ապստամբության, ներխուժման կամ արտաքին թշնամու որևէ գործողության հետևանքով, ապա չի ենթարկվի համապատասխան պատասխանատվության։
Միաժամանակ, հարկ է նշել, որ իրավակարգավորման նույն մոտեցումն է կիրառված ինչպես նույն հարաբերությունների մասով գործող օրենսդրությամբ (հանձնաժողովի 2013 թվականի №374-Ն որոշմամբ հաստատված կարգի №3 հավելված), այնպես էլ հանձնաժողովի կողմից հաստատված շուկայի և ցանցային կանոններում, որոնք բոլորը նորմատիվ իրավական ակտեր են։


	7․ Նախագծի 15-րդ հոդվածով լրացվող 35-րդ հոդվածի 4-րդ մասի համաձայն՝ նույն հոդվածով սահմանված լիցենզիաները տրվում են՝ հաշվի առնելով էլեկտրաէներգետիկական համակարգի անվտանգության և հուսալիության ապահովումը, տեղական պաշարների արդյունավետ օգտագործման անհրաժեշտությունը, ներքին շուկայի սպառողների շահերի պաշտպանությունը: Գործող օրենքի 3-րդ հոդվածի 2-րդ մասի համաձայն՝ Էներգետիկայի բնագավառի բաղկացուցիչ մասերն են էլեկտրաէներգետիկական համակարգը, ջերմամատակարարման համակարգերը, գազամատակարարման համակարգը, իսկ 35-րդ հոդվածով սահմանվում են արտադրության լիցենզիաների վերաբերյալ կանոններ. օրինակ՝ նույն հոդվածի 2-րդ մասը վերաբերում է ջերմային էներգիայի արտադրության լիցենզիային: Իսկ նշված փոփոխության արդյունքում այնպիսի ընկալում կարող է ստեղծվել, որ նշված հոդվածով սահմանված լիցենզիաները վերաբերում են միայն էլեկտրաէներգետիկական համակարգին: Ուստի, հիմք ընդունելով վերոգրյալը, առաջարկվում է վերանայել կարգավորումը:
	Ընդունվել է։
Միաժամանակ, հարկ է նշել, որ գործող օրենքի հիշյալ կարգավորումը ևս վերաբերում է բացառապես էլեկտրական էներգիայի արտադրության լիցենզիաներին։

	8․Նախագծի 16-րդ հոդվածով լրացվող 35-րդ հոդվածի 5-րդ մասի համաձայն՝ այն դեպքում, երբ առկա է միայն առանց օրենքով սահմանված՝ էլեկտրաէներգիայի գնման երաշխիքի վերականգնվող էներգետիկ ռեսուրս օգտագործող կայանում էլեկտրական էներգիա արտադրող կայանների գումարային հզորությունների չափաքանակ, նման կայանում էլեկտրական էներգիայի արտադրության լիցենզիա կարող է տրամադրվել, իսկ բացառապես սեփական կարիքների համար էլեկտրական էներգիայի արտադրության լիցենզիա ստացած անձին էլեկտրական էներգիայի վաճառքի իրավունք կարող է տրվել, եթե կառուցման ժամանակահատված ներառող էլեկտրական էներգիայի արտադրության լիցենզիա ստանալու համար դիմողը կամ բացառապես սեփական կարիքների համար էլեկտրական էներգիայի արտադրության լիցենզիա ստացած անձը, հանձնաժողովի սահմանած կարգին համապատասխան, հրաժարվում է սույն հոդվածի 1.2-րդ մասում նշված գնման երաշխիքից, որից հետագայում այլևս օգտվել չի կարող: Նշված փոփոխության արդյունքում անհասկանալի է այն պայմանը, որի պարագայում կարող է տրամադրվել լիցենզիա: Գործող կարգավորմամբ, օրինակ, հաշվի չեն առնվում գումարային հզորությունների առավելագույն չափաքանակները, իսկ փոփոխության արդյունքում անհասկանալի է ի՞նչ չափաքանակի մասին է խոսքը. արդյո՞ք նկատի է առնվում, որ անկախ մինչև 30 ՄՎտ դրվածքային հզորությամբ և 30 Մվտ-ից ավել դրվածքային հզորությամբ կայաններում հզորությունների չափաքանակի, դիմողները կարող են հրաժարվել: Եթե նշված փոփոխության նպատակը Օրենքի 35-րդ հոդվածի 1.2-րդ կետին համապատասխանեցումն է այն մասով, որ էլեկտրաէներգիայի գնման երաշխիքից օգտվելու դեպքում լիցենզավորված անձն իրավունք չունի հետագայում հրաժարվելու դրանից, ապա կարծում ենք անհրաժեշտ է վերանայել կարգավորման ձևակերպումը՝ հետագայում տարընկալումներից խուսափելու համար:
	Չի ընդունվել։
Թե գործող, թե նախագծով ամրագրվող կարգավորումների շրջանակում կարող են տրամադրվել (ներկայումս փաստացի տրամադրվում են) էլեկտրական էներգիայի արտադրության լիցենզիաներ էլեկտրաէներգիայի գնման երաշխիքով կամ առանց այդ երաշխիքի։
Էներգետիկայի բնագավառում Կառավարության լիազորած մարմինն իրավասու է առաջարկություններ ներկայացնել հանձնաժողովին մինչև 30 ՄՎտ դրվածքային հզորությամբ կայաններում էլեկտրական էներգիայի արտադրության՝ հանձնաժողովի կողմից տրամադրվող լիցենզիաների գումարային հզորությունների առավելագույն չափաքանակների վերաբերյալ։ Այս չափաքանակները կարող են վերաբերել նաև առանձին գնման երաշխիքով լիցենզիաներին։ 
Նախագծի 35-րդ հոդվածի 5-րդ մասով նախատեսվում է լիցենզիա ստանալու պայման, երբ առկա է միայն առանց օրենքով սահմանված՝ էլեկտրաէներգիայի գնման երաշխիքի վերականգնվող էներգետիկ ռեսուրս օգտագործող կայանում էլեկտրական էներգիա արտադրող կայանների գումարային հզորությունների չափաքանակ, այսինքն գնման երաշխիքով կայանների գումարային հզորությունների չափաքանակը սպառված է։ Այս դեպքում անձը կարող է ստանալ էլեկտրական էներգիայի արտադրության լիցենզիա, եթե հրաժարվի էլեկտրաէներգիայի գնման երաշխիքից։ 
Հարկ է նշել, որ գործող կարգավորումներով ևս լիցենզիա տրամադրելիս հաշվի են առնվում առավելագույն չափաքանակները, և առկա է լիցենզիա ստանալու համանման պայման։ Մասնավորապես, «Էներգետիկայի մասին» օրենքի 35-րդ հոդվածի գործող 5-րդ մասի համաձայն՝ վերականգնվող էներգետիկ ռեսուրս օգտագործող կայանում էլեկտրական էներգիայի արտադրության լիցենզիա կարող է տրամադրվել, իսկ բացառապես սեփական կարիքների համար էլեկտրական էներգիայի արտադրության լիցենզիա ստացած անձին էլեկտրական էներգիայի վաճառքի իրավունք կարող է տրվել նաև, երբ, անկախ այդ կայանի համար սույն հոդվածի 4-րդ մասի «ա» կետով սահմանված տարեկան գումարային հզորությունների առավելագույն չափաքանակների առկայության հանգամանքից, կառուցման ժամանակահատված ներառող էլեկտրական էներգիայի արտադրության լիցենզիա ստանալու համար դիմողը կամ բացառապես սեփական կարիքների համար էլեկտրական էներգիայի արտադրության լիցենզիա ստացած անձը, հանձնաժողովի սահմանած կարգին համապատասխան, հրաժարվում է սույն հոդվածի 1.2-րդ մասում նշված գնման երաշխիքից, որից հետագայում այլևս օգտվել չի կարող: 
Օրենքի նշված դրույթով պայմանավորված լիցենզիայի տրամադրման մերժման համապատասխան հիմք է ամրագրված հանձնաժողովի կողմից հաստատված էներգետիկայի բնագավառում գործունեության լիցենզավորման կարգի 25-րդ կետի 6-րդ ենթակետում։

	9․Նախագծի 2-րդ հոդվածով «Էներգետիկայի մասին» օրենքի 4-րդ հոդվածի 1-ին մասում նոր լրացվող 12.1-րդ կետի համաձայն՝ էներգիայի պահեստավորումը (պահեստավորում) էլեկտրաէներգետիկական համակարգում արտադրված էլեկտրական էներգիայի վերջնական սպառման հետաձգումն է դրա արտադրման պահից ավելի ուշ պահի, կամ արտադրված էլեկտրական էներգիայի վերափոխում էներգիայի այնպիսի ձևի, որը հնարավոր է պահեստավորել, այդ էներգիայի պահեստավորում և հետագայում այդ էներգիայի վերափոխում էլեկտրական էներգիայի կամ օգտագործում որպես այլ էներգակիր: Կարծում ենք Նախագծի 17-րդ հոդվածով լրացվող 35.1-րդ հոդվածի 1-ին մասի իմաստով էներգիայի պահեստավորման լիցենզիա ունեցող անձին տրվում են ավելի լայն իրավունքներ, քան սահմանված է հասկացությամբ, քանի որ նշված հոդվածով Էլեկտրական էներգիայի (հզորության) հաղորդման կամ Էլեկտրական էներգիայի բաշխման լիցենզիա ունեցող անձը ևս որոշ պայմանների առկայության դեպքում կարող է ձեռք բերել պահեստավորման ծառայության իրավունք, սակայն չի կարող այն գնել և վաճառել:
	Չի ընդունվել։
Նախագծի 2-րդ հոդվածով լրացվող էներգիայի պահեստավորման հասկացությամբ ամրագրված չեն պահեստավորման լիցենզիա ունեցող անձի իրավունքները։ Հասկացությամբ բացատրված է, թե ինչ է էներգիայի պահեստավորումը որպես տեխնոլոգիական գործընթաց, և այն որևէ կերպ չի կարող նույնացվել նշված լիցենզիան ունեցող անձի գործունեության բովանդակության, վերջինիս իրավունքների ու պարտականությունների հետ։
Սահմանումը չի կարգավորում և չի կարող կարգավորել լիցենզիա ունեցող անձանց իրավունքների կամ պարտականությունների ծավալը։ Դրանք ամրագրվում են օրենքի առանձին հոդվածներով, որոնք սահմանում են համապատասխան լիցենզավորված գործունեության բովանդակությունը, սահմանափակումներն ու պայմանները։
Հակառակ տրամաբանությամբ կստացվի, որ օրինակ էլեկտրական էներգիայի արտադրության լիցենզիա ունեցող անձի կողմից էլեկտրական էներգիա արտադրելուց բացի այլ իրավունք վերապահվել չի կարող, մինչդեռ «Էներգետիկայի մասին» օրենքի 35-րդ հոդվածի 1-ին մասի համաձայն՝ վերջինս ունի էլեկտրական էներգիա արտադրող կայան կառուցելու (վերակառուցելու), էլեկտրական էներգիա (հզորություն) արտադրելու և շուկայի կանոնների համաձայն մեծածախ շուկայում այն վաճառելու կամ արտահանելու իրավունք, ինչպես նաև դրույթում նշված դեպքերում մեծածախ շուկայում էլեկտրական էներգիա գնելու իրավունք:
Հենց դիտարկման մեջ նշված հաղորդման կամ բաշխման լիցենզիա ունեցող անձինք բացի էլեկտրական էներգիայի հաղորդման կամ բաշխման գործառույթից օժտված են նաև  կորուստների և սեփական կարիքների փոխհատուցման նպատակով էլեկտրաէներգետիկական մեծածախ շուկայում էլեկտրական էներգիա գնելու իրավունքով («Էներգետիկայի մասին» օրենքի 36-րդ և 38-րդ հոդվածների 1-ին մաս)։
Ոլորտային կարգավորման առանձնահատկություններից ելնելով՝ տարբեր լիցենզավորված անձանց կարող են վերապահվել լրացուցիչ կամ ածանցյալ իրավունքներ՝ իրենց հիմնական գործառույթի արդյունավետ իրականացման համար։
Նույն տրամաբանությամբ, հաղորդողին և բաշխողին  որոշակի պայմանների առկայության դեպքում պահեստավորման իրավունք վերապահելը չի նշանակում, որ վերջինս իրականացնում է առևտրային պահեստավորման գործունեություն կամ ստանում է պահեստավորման լիցենզիա ունեցող անձի ամբողջական իրավական կարգավիճակ։ Խոսքը վերաբերում է համակարգի անվտանգության, հավասարակշռման և արդյունավետ կառավարման գործառույթներին, այլ ոչ թե պահեստավորման ծառայության առևտրային գնման և վաճառքի իրավունքին։

	10․ Նախագծի 17-րդ հոդվածով «Էներգետիկայի մասին» օրենքում նախատեսվում է լրացնել 35․1-րդ  կետով, որի 7-րդ մասի համաձայն՝ 
7.	Էլեկտրական էներգիայի (հզորության) հաղորդման կամ Էլեկտրական էներգիայի բաշխման լիցենզիա ունեցող անձին արգելվում է զբաղվել էներգիայի պահեստավորման գործունեությամբ, բացառությամբ այն դեպքերի, երբ՝ 
1)	պահեստավորող կայանն ամբողջությամբ ինտեգրված է համապատասխանաբար հաղորդման ցանցում կամ բաշխման ցանցում, օգտագործվում է բացառապես էլեկտրաէներգետիկական համակարգի անվտանգության և հուսալիության ապահովման համար և առկա է հանձնաժողովի համաձայնությունը․  
2)	միաժամանակ առկա են հետևյալ պայմանները․
ա․	այլ անձինք սույն օրենքի համաձայն չեն ստացել էներգիայի պահեստավորման գործունեությամբ զբաղվելու իրավունք կամ չեն կարողացել պատշաճ ժամկետներում մատուցել պահեստավորման ծառայություն, 
բ․	պահեստավորող կայանն անհրաժեշտ է էլեկտրական էներգիայի (հզորության) հաղորդման կամ Էլեկտրական էներգիայի բաշխման լիցենզիա ունեցող անձին սույն օրենքով և շուկայի կանոններով սահմանված իր պարտականությունները կատարելու համար՝  էլեկտրաէներգետիկական համակարգի արդյունավետ, հուսալի և անվտանգ շահագործման համար, և պահեստավորող կայանը չի օգտագործվելու շուկայում էլեկտրաէներգիա գնելու կամ վաճառելու համար, 
գ․	հանձնաժողովը, գնահատելով սույն կետի «ա» և «բ» ենթակետերով նախատեսված պայմանների առկայության հանգամանքը, էլեկտրական էներգիայի (հզորության) հաղորդման կամ Էլեկտրական էներգիայի բաշխման լիցենզիա ունեցող անձին թույլատրել է զբաղվել էներգիայի պահեստավորման գործունեությամբ։
Այս առումով նախ նշենք, որ անհրաժեշտ է հիմնավորել և պարզաբանել էլեկտրական էներգիայի (հզորության) հաղորդման կամ Էլեկտրական էներգիայի բաշխման լիցենզիա ունեցող անձի էներգիայի պահեստավորման գործունեությամբ զբաղվելու հնարավորության սահմանափակումը, քանի որ ո՛չ Նախագծից և ո՛չ էլ Նախագծին կից ներկայացված հիմնավորումից այն պարզ չի դառնում։
Միաժամանակ նշենք, որ անհասկանալի է, թե ի՞նչ ընթացակարգով են նշված մասով հիշատակված սուբյեկտները ստանալու պահեստավորման գործունեության իրավունք: Մասնավորապես, հաշվի առնելով 7-րդ մասի 2-ր կետի «գ» ենթակետը, ինչպես նաև 8-րդ մասը, անհասկանալի է, թե արդյո՞ք հանձնաժողովը իր հայեցողությամբ կարող է գնահատել և նախաձեռնել համապատասխան սուբյեկտներին պահեստավորման գործունեության իրավունք տալը, թե 8-րդ մասի «սույն օրենքի համաձայն էներգիայի պահեստավորման գործունեության իրավունք ստանալուց հետո» ձևակերպումից կարելի է ենթադրել, որ հատուկ ընթացակարգ չի նախատեսվում: Ինչպես նաև, կարծում ենք, որ նպատակահարմար չէ 7-րդ մասի 2-րդ կետը սահմանել առանձին կետով: Ուստի, առաջարկում ենք 7-րդ մասի 2-րդ կետը միավորել 1-ին կետին, իսկ 2-րդ կետի ենթակետերը միավորել 1-ին կետի ենթակետերով:
Նշենք նաև, որ Նախագծի 17-րդ հոդվածով «Էներգետիկայի մասին» օրենքում նոր լրացվող 35․1-րդ  հոդվածի 7-րդ մասի 2-րդ կետի «գ» ենթակետի կարգավորումը չի կարող հանդիսանալ բացառության նախատեսման պայման, հաշվի առնելով այն հանգամանքը, որ ըստ էության տվյալ ենթակետն իրենից ենթադրում է համապատասխան թույլտվության տրամադրում, ավելին, ստացվում է, որ հանձնաժողովը պետք է գնահատի իր իսկ տված թույլտվությունը։ Ուստի, գտնում ենք, որ լրացուցիչ հիմնավորման և պարզաբանման կարիք ունի, թե ինչ նպատակով է նախատեսվում հանձնաժողովի էներգիայի պահեստավորման գործունեությամբ զբաղվելու թույլտվության առկայության պայմանը։
	Ընդունվել է մասնակի։
Էլեկտրական էներգիայի (հզորության) հաղորդման կամ Էլեկտրական էներգիայի բաշխման լիցենզիա ունեցող անձի էներգիայի պահեստավորման գործունեությամբ զբաղվելու հնարավորության սահմանափակման նպատակը շուկայում մրցակցության ապահովումն է և շահերի բախման կանխումը։ Նշված անձանց գործունեությունը բնական մենաշնորհ է և իրականացվում է խիստ կարգավորման պայմաններում, մինչդեռ էներգիայի պահեստավորումը դիտվում է առավելապես որպես մրցակցային շուկայական գործունեություն։
Այդ սահմանափակումը միտված է բացառելու, որ հաղորդողը կամ բաշխողը՝ իր գերիշխող դիրքից և տեղեկատվական առավելությունից օգտվելով, խեղաթյուրի շուկան կամ ստանա մրցակցային առավելություն այլ մասնակիցների նկատմամբ։ Միաժամանակ, բացառություններ նախատեսվում են միայն այն դեպքերում, երբ պահեստավորումը անհրաժեշտ է համակարգի անվտանգ և հուսալի շահագործման համար և շուկայում առկա չէ այլ տնտեսական արդյունավետ լուծում։
Միաժամանակ հարկ է նշել, որ քննարկվող կարգավորումն ուղղակիորեն բխում է 2019/944/ԵՄ հրահանգի 36-րդ և 54-րդ հոդվածներից։
Այս առնչությամբ նախագծի ընդունման հիմնավորումը լրացվել է։
Նախագծով նշված թույլտվության հատուկ ընթացակարգ չի նախատեսվում, այդուհանդերձ դրույթում հստակեցվել է, որ այդ համաձայնությունը (թույլտվությունը) ենթակա է տրամադրման հանձնաժողովի որոշմամբ։ 
Հոդվածի 7-րդ մասի 1-ին և 2-րդ կետերով ամրագրված են  էլեկտրական էներգիայի հաղորդման և Էլեկտրական էներգիայի բաշխման լիցենզիա ունեցող անձանց կողմից պահեստավորման գործունեությամբ զբաղվելու հնարավորության երկու ինքնուրույն դեպքեր, ինչը բխում է 2019/944/ԵՄ հրահանգի 36-րդ և 54-րդ հոդվածներով ամրագրված կարգավորումներից։ Դրանց խմբագրման մասով առաջարկները կհանգեցնեն դրույթի բովանդակային փոփոխության, ինչն ընդունելի չէ։

	[bookmark: _Ref172884006]11․ Նախագծի 17-րդ հոդվածով «Էներգետիկայի մասին» օրենքում նոր լրացվող 35․1-րդ  հոդվածի 8-րդ մասը, որի համաձայն՝ էլեկտրական էներգիայի (հզորության) հաղորդման կամ Էլեկտրական էներգիայի բաշխման լիցենզիա ունեցող անձի կողմից սույն օրենքի համաձայն էներգիայի պահեստավորման գործունեության իրավունք ստանալուց հետո համապատասխան պահեստավորող կայանը վերջինիս կողմից կարող է շահագործվել բացառապես սույն հոդվածի 7-րդ մասի 1-ին կետում կամ նույն մասի 2-րդ կետի «բ» ենթակետում նշված նպատակներով։ 
Այս առումով նշենք, որ անհրաժեշտ է հիմնավորել և պարզաբանել վերոգրյալ դրույթը, քանի որ սույն կարգավորման նպատակը ո՛չ Նախագծից և ո՛չ էլ Նախագծին կից ներկայացված հիմնավորումից պարզ չի դառնում։
	Ինչպես նշվել է վերևում, նշված լիցենզավորված անձանց՝ էներգիայի պահեստավորման գործունեությամբ զբաղվելու հնարավորության սահմանափակման նպատակը շուկայում մրցակցության ապահովումն է և շահերի բախման կանխումը։ 
Քննարկվող կարգավորումը ևս հետապնդում է նույն նպատակը։ 

	12․ ««Լիցենզավորման մասին» օրենքում լրացում կատարելու մասին» և ««Պետական տուրքի մասին» օրենքում լրացում կատարելու մասին» օրենքների նախագծերի վերաբերյալ դիտողություններ և առաջարկություններ չունենք։
	Ընդունվել է ի գիտություն։

	15. Վարչապետի աշխատակազմի
Տարածքային զարգացման և շրջակա միջավայրի հարցերի վարչություն

	1. Նախագծի մի շարք հոդվածներում կիրառվում են «Էներգիայի պահեստավորում» և «Էլեկտրական էներգիայի պահեստավորում» ձևակերպումները, մինչդեռ նախագծից և նախագծի հիմնավորումից ենթադրելի է, որ խոսքը վերաբերում է միայն Էլեկտրական էներգիայի պահեստավորմանը: Ուստի գտնում ենք, որ անհրաժեշտ է ապահովել ձևակերպումների միատեսակություն՝ խուսափելով ընդհանրական եզրույթներից: Միաժամանակ, եթե տվյալ օրենսդրական փոփոխությունները վերաբերում են միայն  էլեկտրական էներգիայի պահեստավորմանը, պարզաբանման կարիք ունի, թե՞ ինչու կարգավորումները չեն տարածվում նաև բնական գազի պահեստավորման վրա:
	Ընդունվել է մասնակի։
Ինչպես արդարացիորեն նշվել է դիտարկման մեջ, նախագծով առաջարկվող՝ էներգիայի պահեստավորման վերաբերյալ դրույթները վերաբերում են բացառապես էլեկտրաէներգետիկական համակարգին։ Այդուհանդերձ հարկ է նշել, որ նախագծում «էլեկտրական էներգիայի պահեստավորում» հասկացության կիրառմանը չի համապատասխանի գործառույթի էությանը, քանի որ հասկացության համաձայն՝ էներգիայի պահեստավորում է նաև արտադրված էլեկտրական էներգիայի վերափոխումը էներգիայի այնպիսի ձևի, որը հնարավոր է պահեստավորել, այդ էներգիայի պահեստավորումը և հետագայում այդ էներգիայի վերափոխումն էլեկտրական էներգիայի կամ օգտագործումը որպես այլ էներգակիր։ Նախագծում «էներգիայի պահեստավորում» հասկացության ձևակերպման համար հիմք է հանդիսացել 2019/944/ԵՄ հրահանգի 2-րդ հոդվածի 59-րդ մասը (‘energy storage’ means, in the electricity system, deferring the final use of electricity to a moment later than when it was generated, or the conversion of electrical energy into a form of energy which can be stored, the storing of such energy, and the subsequent reconversion of such energy into electrical energy or use as another energy carrier;): Նշված հրահանգը ևս ամբողջությամբ վերաբերում է էլեկտրաէներգետիկայի բնագավառին։
Նախագծում «Էլեկտրական էներգիայի պահեստավորում» արտահայտությունն օգտագործվում էր միայն դրա 8-րդ հոդվածով օրենքի 23-րդ հոդվածի 2-րդ մասում առաջարկվող լրացման մեջ («է» կետ), որը լրամշակվել է։
Ինչ վերաբերում է բնական գազի պահեստավորման վերաբերյալ հարցադրմանը, հարկ է փաստել, որ ինչպես նշված է նախագծերի ընդունման հիմնավորման մեջ, առաջարկվող կարգավորումների նպատակն էլեկտրաէներգետիկական համակարգում առաջացած խնդիրների լուծումն է՝ առանձին պահեստավորման գործունեության ներդրման միջոցով, մինչդեռ արդեն իսկ գործող կարգավորումներով բնական գազի պահեստավորումը դիտարկվում է ոչ թե որպես էներգետիկայի  բնագավառում իրականացվող առանձին գործունեության տեսակ, այլ նախատեսված է որպես բնական գազի փոխադրման գործառույթի մաս («Էներգետիկայի մասին» օրենքի 37-րդ հոդվածի 4-րդ և 5-րդ մասեր)։ Նշվածով պայմանավորված էլ նախագծով առաջարկվող կարգավորումները բնական գազի պահեստավորման հարաբերությունների վրա չեն տարածվում։   

	2. Նախագծի 2-րդ հոդվածով տրվող՝ «Էներգետիկայի մասին» օրենքի (այսուհետ՝ Գործող օրենք) 4-րդ հոդվածի 1-ին մասում նոր լրացվող 12.1-ին կետի համաձայն՝ էներգիայի պահեստավորումը (պահեստավորում) էլեկտրաէներգետիկական համակարգում արտադրված էլեկտրական էներգիայի վերջնական սպառման հետաձգումն է դրա արտադրման պահից ավելի ուշ պահի, կամ արտադրված էլեկտրական էներգիայի վերափոխում էներգիայի այնպիսի ձևի, որը հնարավոր է պահեստավորել, այդ էներգիայի պահեստավորում և հետագայում այդ էներգիայի վերափոխում էլեկտրական էներգիայի կամ օգտագործում որպես այլ էներգակիր: Գտնում ենք, որ տվյալ սահմանումը հստակեցման կարիք ունի և տարընկալումների կարող է հանգեցնել, հատկապես նկատի ունենալով, որ ներկայացված չէ թե էներգիայի ինչպիսի՞ ձևերի վերափոխման մասին է խոսքը:
	Չի ընդունվել։
Նախագծով առաջարկվող «էներգիայի պահեստավորում» հասկացությունը ձևակերպված է՝ ելնելով տեխնոլոգիական չեզոքության սկզբունքից և համահունչ է 2019/944/ԵՄ հրահանգում ամրագրված մոտեցմանը, որտեղ ևս սահմանումը տրվում է ընդհանրական ձևով՝ առանց էներգիայի վերափոխման կոնկրետ տեսակների սպառիչ թվարկման։
Մասնավորապես, էներգիայի պահեստավորումը բնութագրվում է որպես էլեկտրական էներգիայի վերջնական սպառման հետաձգում կամ դրա վերափոխում պահեստավորվող էներգիայի այլ ձևերի՝ հետագայում կրկին օգտագործման նպատակով։ Այս մոտեցման հիմքում դրված է այն հանգամանքը, որ պահեստավորման տեխնոլոգիաները բազմազան են և շարունակաբար զարգանում են (օրինակ՝ մեխանիկական, քիմիական, ջերմային և այլն), և դրանց սպառիչ թվարկումը ոչ միայն գործնականում դժվար է, այլև կարող է արագորեն հնանալ՝ սահմանափակելով նորարարական լուծումների կիրառումը։
Նախագծում ձևակերպման այս տրամաբանությունը միտված է ապահովելու, որ կարգավորումը կիրառելի լինի բոլոր այն դեպքերում, երբ էլեկտրական էներգիան վերափոխվում է պահեստավորվող էներգիայի ձևի՝ անկախ դրա կոնկրետ տեխնոլոգիական ձևից, պայմանով, որ այդ գործընթացը գործառութային առումով կապված է էլեկտրաէներգետիկական համակարգի գործունեության հետ։
Միաժամանակ հարկ է ընդգծել, որ էներգիայի վերափոխման կոնկրետ ձևերի մատնանշումը որևէ ինքնուրույն իրավական դեր կամ նշանակություն չունի, քանի որ տվյալ կարգավորման տեսանկյունից էական է ոչ թե վերափոխման տեխնոլոգիան կամ ձևը, այլ այն հանգամանքը, որ իրականացվում է էլեկտրական էներգիայի պահեստավորում՝ հետագա օգտագործման նպատակով։
Հետևաբար, էներգիայի վերափոխման ձևերի սպառիչ թվարկման բացակայությունը չի առաջացնում իրավական անորոշություն, այլ հակառակը՝ ապահովում է կարգավորման ճկունություն, տեխնոլոգիական չեզոքություն և համապատասխանություն ԵՄ իրավունքի զարգացումների տրամաբանությանը։ 

	3. Համաձայն Նախագծի 2-րդ հոդվածով տրվող Գործող օրենքի 4-րդ հոդվածի 1-ին մասում նոր լրացվող 12.2-րդ կետի՝ լիցենզիա ունեցող անձի կողմից մատուցված էներգիայի պահեստավորման ծառայության ծավալ է համարվում էներգիայի այն առավելագույն քանակությունը, որը լիցենզիա ունեցող անձը պարտավոր է և տեխնիկապես ունակ է պահեստավորել ու հետագայում առաքել էլեկտրաէներգետիկական համակարգ, անկախ այն հանգամանքից, թե տվյալ ժամանակահատվածում այդ կարողությունն օգտագործվել է մասնակիորեն, թե ամբողջությամբ: Հստակեցման կարիք ունի տվյալ կարգավորման մեջ  առկա «պարտավոր է» ձևակերպումը, հաշվի առնելով, որ պարզ չէ, թե ինչ ակտի հիման վրա է պարտավոր լիցենզիա ունեցող անձը պահեստավորել տվյալ էներգիայի առավելագույն քանակությունը:
	Ընդունվել է։

	4. Նախագծի 3-րդ հոդվածով տրվող՝ Գործող օրենքի 5.1-ին հոդվածի 2-րդ մասի նոր խմբագրված «դ» կետի համաձայն Էներգետիկայի բնագավառում ՀՀ կառավարության լիազորված մարմինը առաջարկություններ է ներկայացնում հանձնաժողովին մինչև 30 ՄՎտ դրվածքային հզորությամբ կայաններում էլեկտրական էներգիայի արտադրության՝ հանձնաժողովի կողմից տրամադրվող լիցենզիաների, ինչպես նաև ինքնավար էներգաարտադրողների և միկրոէներգաարտադրողների արտադրող կայանների միացման շրջանակներում գումարային հզորությունների առավելագույն չափաքանակների վերաբերյալ` հաշվի առնելով Հայաստանի Հանրապետության էներգետիկայի բնագավառի զարգացման ռազմավարական ծրագրերը: Հաշվի առնելով, որ գործող կարգավորմամբ հստակեցված է այն հանգամանքը, որ գումարային հզորությունը տարեկան կտրվածքով է որոշվում՝ անհրաժեշտ է պարզաբանել, թե գումարային հզորությունն ինչ ժամանակահատվածի համար է որոշվելու այս դեպքում։ Սույն դիտարկումը վերաբերում է նաև Նախագծի 15-րդ հոդվածով տրվող՝ Գործող օրենքի 35-րդ հոդվածի 4-րդ մասի «ա» կետում և Նախագծի 16-րդ հոդվածով տրվող՝ Գործող օրենքի 35-րդ հոդվածի 5-րդ մասում նախատեսվող փոփոխություններին: Ինչպես նաև հստակեցման կարիք ունի, թե ինչպես և ում կողմից է սահմանվելու վերոգրյալ չափաքանակը։ Միաժամանակ պարզաբանման կարիք ունի, թե այդ դեպքում նույն հոդվածի 2-րդ մասի նոր լրացվող «դ1» կետում, որը վերաբերում է մինչև 30 ՄՎտ տեղակայվող հզորությամբ պահեստավորող կայաններում էներգիայի պահեստավորման՝ հանձնաժողովի կողմից տրամադրվող լիցենզիաների շրջանակներում տարեկան գումարային հզորությունների առավելագույն չափաքանակներին, ինչու՞ է պահպանվում «տարեկան» եզրույթը:
	Ընդունվել է մասնակի։
Նախագծի նշված դրույթներում ժամանակահատվածի բացակայությունը պայմանավորված է կարգավորման ճկունությունն ապահովելու անհրաժեշտությամբ։
Մասնավորապես, համապատասխան հզորությունների պլանավորումն իր բնույթով ռազմավարական է և անմիջականորեն կախված է մի շարք հանգամանքներից, այդ թվում՝ էլեկտրաէներգետիկական համակարգի զարգացման սցենարներից, վերականգնվող էներգիայի ինտեգրման տեմպերից, պահանջարկի կանխատեսումներից, ցանցային սահմանափակումներից։ 
Այս պայմաններում գումարային առավելագույն հզորությունների սահմանումը միայն տարեկան կտրվածքով կամ որևէ այլ ժամանակահատվածային սահմանափակմամբ ամրագրելը կարող է արհեստականորեն սահմանափակել կարգավորիչ քաղաքականության գործիքակազմը և զրկել համապատասխան իրավասու մարմնին բազմամյա պլանավորման կամ փուլային զարգացման մեխանիզմներ կիրառելու հնարավորությունից՝ ելնելով ռազմավարական ծրագրերից։
Դրույթում ժամանակահատված չֆիքսելը չի բացառում տարեկան չափաքանակների մասին որոշումների ընդունումը, սակայն թույլ է տալիս, անհրաժեշտության դեպքում, կիրառել այլ պլանավորման հորիզոններ՝ առանց օրենքի փոփոխության անհրաժեշտության։
Ուստի իրավասության ժամանակային սահմանափակում նախատեսելը նպատակահարմար չէ։
Նախագծի՝ մատնանշված դրույթներից ևս «տարեկան» բառը հանվել է։
Համապատասխան առաջարկը ներկայացվում է ՀՀ հանրային ծառայությունները կարգավորող հանձնաժողովին, որն էլ սահմանում է այդ չափաքանակները, ինչպես արվում է ներկայումս գործող օրենսդրության շրջանակում (տե՜ս, օրինակ, հանձնաժողովի 2013 թվականի №374-Ն որոշմամբ հաստատված կարգի 35-րդ կետ)։

	5. Պարզաբանման կարիք ունի, նախագծի մի շարք փոփոխվող հոդվածներից «Հայաստանի Հանրապետության»  բառերը հանելու վերաբերյալ կարգավորումները:
	«Հայաստանի Հանրապետության» բառերը չեն կիրառվել նախագծով փոփոխվող օրենքի 26-րդ հոդվածում, որի գործող խմբագրությունում նշված բառերը կիրառվում են «պետական բյուջե» և «օրենսդրություն» եզրույթների հետ միասին։
«Պետական բյուջե» եզրույթի հետ «Հայաստանի Հանրապետության» բառերի չկիրառումը բխում է պետական բյուջեին վերաբերող Սահմանադրության համապատասխան ձևակերպումներից (որտեղ «Հայաստանի Հանրապետության» բառերը «պետական բյուջե» եզրույթի հետ չեն կիրառվում), իսկ «օրենսդրություն» եզրույթի գրելաձևը (առանց «Հայաստանի Հանրապետության» բառերի) բխում է «Նորմատիվ իրավական ակտերի մասին» օրենքի ձևակերպումներից։ 

	6. Նախագծի 11-րդ հոդվածով տրվող՝ Գործող օրենքի 27-րդ հոդվածի նոր փոփոխվող 4-րդ մասի համաձայն Գործող օրենքի 27-րդ հոդվածի 1-2-րդ կետերի դրույթները չեն տարածվում մինչև 30 ՄՎտ հզորությամբ կայանում էլեկտրական էներգիայի (հզորության) արտադրության կամ էներգիայի պահեստավորման լիցենզիա ունեցող անձանց, ինչպես նաև մինչև 30 ՄՎտ գումարային հզորությամբ մեկից ավելի կայաններում էլեկտրական էներգիայի (հզորության) արտադրության կամ էներգիայի պահեստավորման լիցենզիաներ ունեցող անձանց վրա, եթե նրանք չունեն այլ լիցենզիաներ, որոնց դեպքում պահանջվում է սույն հոդվածի 1-2-րդ կետերով նախատեսված համաձայնեցում: Առաջարկում ենք քննարկել Գործող օրենքի 27-րդ  հոդվածի 2.1 և 2.2 կետերի դրույթներին ևս հղում տալու անհրաժեշտության հարցը:
	Չի ընդունվել։
Օրենքի 27-րդ հոդվածով նախատեսված կարգավորումների՝ հանձնաժողովի նախնական համաձայնության ինստիտուտի նպատակն է ապահովել լիցենզավորված գործունեության նկատմամբ արդյունավետ վերահսկողություն՝ կանխելով այնպիսի գործարքները, որոնք կարող են վտանգել էներգետիկ համակարգի հուսալիությունը, անվտանգությունը կամ սպառողների շահերը։ Համապատասխան գործընթացը թույլ է տալիս կանխարգելիչ կերպով գնահատել համապատասխան գործարքների ազդեցությունը։
Միևնույն ժամանակ, հոդվածի 2.1-ին և 2.2-րդ մասերով նախատեսված Կառավարության նախապատվության իրավունքն ունի այլ՝ ինքնուրույն նպատակ և բնույթ՝ ուղղված պետական և հանրային շահերի պաշտպանությանը գույքային հարաբերությունների տեսանկյունից։ Այն չի հանդիսանում կարգավորող վերահսկողության գործիք և չի կարող փոխարինել հանձնաժողովի կողմից իրականացվող կանխարգելիչ վերահսկողությանը։
Օրենքի 27-րդ հոդվածի 4-րդ մասով նախատեսվող բացառության նպատակը կայանում է փոքր հզորությամբ (մինչև 30 ՄՎտ) արտադրողների և պահեստավորման գործունեություն իրականացնող սուբյեկտների համար կարգավորող վարչարարության բեռի նվազեցման և շուկա մուտքի խթանման մեջ՝ հաշվի առնելով նրանց գործունեության համեմատաբար սահմանափակ ազդեցությունն էներգետիկ համակարգի հուսալիության, անվտանգության և սպառողներ շահերի վրա։
Այդ համատեքստում հոդվածի 2.1-ին և 2.2-րդ մասերին հղում կատարելը ոչ միայն չի բխում կարգավորման ընդհանուր տրամաբանությունից, այլև կխաթարվի հոդվածով նախատեսված կարգավորման տրամաբանությունն ու նպատակը։ Մասնավորապես, հոդվածի 2.1-ին մասով սահմանված է, որ Կառավարության նախապատվության իրավունքը վերաբերում է հոդվածի 1-ին և 2-րդ մասերով նախատեսված՝ համաձայնեցման ենթակա բոլոր գործարքներին։ Հետևաբար, եթե հոդվածի 4-րդ մասով նախատեսված բացառությունը տարածվի նաև դրա 2.1-ին և 2.2-րդ մասերի վրա, ապա փաստացի կստացվի, որ որևէ գործարք համաձայնեցման ենթակա չի լինի, քանի որ բոլոր գործարքների դեպքում ամրագրված է Կառավարության նախապատվության իրավունքը։
Նշվածով պայմանավորված՝ քննարկվող դրույթում առաջարկվող հղումների նախատեսումը նպատակահարմար չէ։

	7. Նախագծի 21-րդ հոդվածով տրվող՝ Գործող օրենքի 56.1 հոդվածի նոր խմբագրվող 3-րդ մասի համաձայն՝ բաշխման լիցենզիա ունեցող անձը պարտավոր է ինքնավար էներգաարտադրողի կարգավիճակ ստանալու մտադրություն ունեցող սպառողի դիմումի հիման վրա ապահովել վերջինիս արտադրող տեղակայանքի միացումը բաշխման ցանցին՝ շուկայի կանոններով սահմանված կարգով, իսկ երաշխավորված մատակարարը՝ կնքել փոխհոսքերի պայմանագիր՝ հանձնաժողովի սահմանած օրինակելի ձևին համապատասխան, եթե առկա է մինչև 30 ՄՎտ դրվածքային հզորությամբ կայաններում էլեկտրական էներգիայի արտադրության՝ հանձնաժողովի կողմից տրամադրվող լիցենզիաների, ինչպես նաև ինքնավար էներգաարտադրողների և միկրոէներգաարտադրողների արտադրող կայանների միացման շրջանակներում գումարային հզորությունների առավելագույն չափաքանակ: Հաշվի առնելով, որ գործող կարգավորմամբ գումարային հզորությունների առավելագույն չափաքանակների սահմանափակման վերաբերյալ դրույթ նախատեսված չէ, պարզաբանման կարիք ունի սահմանափակում ստեղծող դրույթի անհրաժեշտությունը: Միաժամանակ՝ լրացուցիչ պարզաբանման կարիք ունի գումարային հզորությունների առավելագույն չափաքանակի բացակայության դեպքում ձեռնարկվելիք գործողությունների շրջանակը:
	Չի ընդունվել։
Գործող «Էներգետիկայի մասին» օրենքի 56.1-ին հոդվածի 3-րդ մասի համաձայն՝ բաշխման լիցենզիա ունեցող անձը պարտավոր է ինքնավար էներգաարտադրողի կարգավիճակ ստանալու մտադրություն ունեցող սպառողի դիմումի հիման վրա ապահովել վերջինիս արտադրող տեղակայանքի միացումը բաշխման ցանցին՝ շուկայի կանոններով սահմանված կարգով, իսկ երաշխավորված մատակարարը՝ կնքել փոխհոսքերի պայմանագիր՝ հանձնաժողովի սահմանած օրինակելի ձևին համապատասխան: 
Նախագծի 21-րդ հոդվածով առաջարկվում է նշված դրույթում «համապատասխան» բառից հետո լրացնել «՝ սույն օրենքի 5․1-ին հոդվածի 2-րդ մասի «դ» կետում նշված միացման գումարային հզորությունների առավելագույն չափաքանակի առկայության պարագայում» բառերը։ Արդյունքում, դրույթի խմբագրությունը ստանում է հետևյալ տեսքը․
«3. Բաշխման լիցենզիա ունեցող անձը պարտավոր է ինքնավար էներգաարտադրողի կարգավիճակ ստանալու մտադրություն ունեցող սպառողի դիմումի հիման վրա ապահովել վերջինիս արտադրող տեղակայանքի միացումը բաշխման ցանցին՝ շուկայի կանոններով սահմանված կարգով, իսկ երաշխավորված մատակարարը՝ կնքել փոխհոսքերի պայմանագիր՝ հանձնաժողովի սահմանած օրինակելի ձևին համապատասխան՝ սույն օրենքի 5․1-ին հոդվածի 2-րդ մասի «դ» կետում նշված միացման գումարային հզորությունների առավելագույն չափաքանակի առկայության պարագայում։»։
Նախագծով նոր խմբագրությամբ շարադրվող օրենքի 5․1-ին հոդվածի 2-րդ մասի «դ» կետով ամրագրվում է Կառավարության լիազորած մարմնի իրավասությունը՝ առաջարկություններ ներկայացնել հանձնաժողովին ինքնավար էներգաարտադրողների և միկրոէներգաարտադրողների արտադրող կայանների միացման շրջանակներում գումարային հզորությունների առավելագույն չափաքանակների վերաբերյալ։
Գործող «Էներգետիկայի մասին» օրենքի 56.1-ին հոդվածի 7-րդ մասի համաձայն՝ ինքնավար էներգաարտադրողի տեղակայանքը բաշխման ցանցին միացման, պայմանագրերի կնքման, փոխհոսքերի իրականացման, մատուցվող ծառայությունների համար վճարումների, ինքնավար խմբի ստեղծման և գործունեության, ինչպես նաև ինքնավար էներգաարտադրողի կարգավիճակը կորցնելու հետ կապված՝ սույն օրենքով չկարգավորված հարաբերությունները կարգավորվում են շուկայի կանոններով:
Նույն օրենքի 39.6-րդ հոդվածի 5-րդ և 6-րդ մասերի «դ» կետերով ևս ցանցին հզորությունների և սպառման համակարգերի միացման գործընթացը շուկայի կանոններով կանոնակարգման իրավասությունը վերապահված է հանձնաժողովին։
Վերոնշյալ կարգավորումների ուժով Կառավարության լիազորած մարմնի առաջարկի հիման վրա, որպես միացման հարաբերություններին վերաբերող կարգավորում, միացման գումարային հզորությունների առավելագույն չափաքանակը կամրագրվի հանձնաժողովի կողմից համապատասխան կանոններում (ինչպես ներկայումս արվում է լիցենզիաների պարագայում)։ 
Ինչ վերաբերում է նշված չափաքանակի բացակայության դեպքում ձեռնարկվելիք գործողություններին, ապա հարկ է նշել, որ օրենքում ամրագրված են համապատասխան հարաբերությունները կարգավորող ընդհանուր և սկզբունքային դրույթները, իսկ դրանցից բխող և դրանց կիրարկման համար անհրաժեշտ ընթացակարգային հարաբերությունները կարգավորվում են հանձնաժողովի համապատասխան իրավական ակտերով։ 
Քննարկվող դրույթի պարագայում թե միացման, թե պայմանագրի կնքման վերաբերյալ հարաբերությունները, ինչպես արդեն նշվեց, ենթակա են կարգավորման շուկայի կանոններով, որտեղ էլ ներկայումս սահմանված են միացման և պայմանագրի կնքման մերժման հիմքերը։ 
Այսպիսով, համապատասխան գումարային հզորությունների առավելագույն չափաքանակի բացակայության դեպքում օրենքի՝ փոփոխվող դրույթի ուժով բաշխման լիցենզիա ունեցող անձը պարտավոր չի լինի ապահովել միացումը, իսկ երաշխավորված մատակարարը՝ կնքել փոխհոսքերի պայմանագիր, ինչի հիման վրա էլ հանձնաժողովի կողմից նշված չափաքանակի բացակայությունը համապատասխան շուկայի կանոններով կամրագրվի որպես միացման և պայմանագրի կնքման մերժման հիմք։

	8. Առաջարկում ենք քննարկել Գործող օրենքում «դրվածքային հզորություն» և «տեղակայված հզորություն» հասկացությունների սահմանման անհրաժեշտության հարցը:
	Չի ընդունվել։
«Էներգետիկայի մասին» օրենքն ընդունվել է դեռևս 2002 թվականին, և դրանում ի սկզբանե կիրառվել են մատնանշված երկու եզրույթներն էլ՝ առանց հստակ սահմանումների։ Այդ եզրույթները օրենքի հիման վրա կիրառվում են նաև մի շարք իրավական ակտերում։ Միաժամանակ, հարկ է նշել, որ էներգետիկայի բնագավառի տերմինները սահմանված են «Էներգետիկական համակարգեր. Տերմիններ և սահմանումներ» ՀՍՏ 202-2000 և «Էներգետիկա և էլեկտրաֆիկացում. Տերմիններ և սահմանումներ» ՀՍՏ 203-2000 ստանդարտներով։
Օրենքում մատնանշված սահմանումների ամրագրման համար պահանջվում է համապատասխան ողջ օրենսդրության, ինչպես նաև նշված ստանդարտների լրացուցիչ ուսումնասիրություն։ Հաշվի առնելով դրա համար պահանջվող աշխատանքի ծավալը և ելնելով նախագծի ընդունման նպատակից՝ նախագծում մատնանշված եզրույթները նպատակահարմար է կիրառել գործող օրենքի համապատասխան դրույթների տրամաբանությամբ՝ առանց նոր հասկացությունների սահմանման, իսկ դրանց ամրագրման հարցը կքննարկվի ներկայումս մշակման փուլում գտնվող «Էլեկտրաէներգետիկայի մասին» նոր օրենքի նախագծի շրջանակում։

	9. ««Լիցենզավորման մասին» օրենքում լրացում կատարելու մասին» և ««Պետական տուրքի մասին» օրենքում լրացում կատարելու մասին» օրենքների նախագծերի (այսուհետ՝ նախագծեր) վերաբերյալ՝ առաջարկում ենք առաջնորդվել ՀՀ կառավարության 2021 թվականի փետրվարի 25-ի N 252-Լ որոշմամբ հաստատված աշխատակարգի 3-րդ մասի 20-րդ կետի 4-րդ ենթակետի դրույթներով և նախագծերը ներկայացնելիս փաթեթում ներառել նաև հանրային քննարկման տեղեկանքը և հանրային քննարկման ամփոփաթերթը: 
	Ընդունվել է։
Օրինագծերի փաթեթում ներառված հանրային քննարկման տեղեկանքը և հանրային քննարկման ամփոփաթերթը վերաբերելի են նաև նշված նախագծերին, որոնց անվանումները պարզապես, հաշվի առնելով դրանց հարակից բնույթը, կայքում տեղադրելիս ի սկզբանե չեն մատնանշվել, բայց կայքում հիմնական նախագծի հետ միասին տեղադրվել են։ 



